
КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

ХьэрычэтыщIэр  ягъэкIуатэ
МЕЙКЪУАПЭ. Адыгейм хьэрычэт IэнатIэ мащIэмрэ 

курытымрэ я IуэхущIапIэхэм я бжыгъэм мин 1,5-рэ 
къыхэхъуащ, къитащ иджыблагъэ республикэм и Пра-
вительствэм и пресс-IуэхущIапIэм.

«Адыгейм 
нобэ щола-
жьэ хьэрычэт 
IэнатIэ ма-
щ I э м р э 
к у р ы т ы м р э 
хы хьэ Iуэху-
щIапIэу мин 
17,2-рэ икIи 
и у ж ь р е й 
илъэситIым 
ахэр мин 1,5-
кIэ нэхъыбэ 
хъуащ. Рес-
п у б  л и к э м 
псо ри зэхэту 
лэжьыгъэ IэнатIэ пэрыт и цIыху бжыгъэм я процент 43-р 
абыхэм къызэщIаубдэ. Абы къыдэкIуэу, Адыгейм хьэрычэт 
IэнатIэ мащIэмрэ курытымрэ ярит къэрал дэIэпыкъуны-
гъэм къыхэхъуэ зэпытщ. Ипэ илъэсхэм ар сом мелуани 
150-рэ хъууэ щытамэ, 2023 гъэм абы и куэдагъыр сом 
 мелуан 318-м нагъэсащ. Республикэм нобэ щолажьэ 
хьэрычэт мащIэмрэ курытымрэ ехьэлIауэ къэралым 
щыщыIэ сыт хуэдэ дэIэпыкъуныгъэри, щIыналъэ льго-
тэхэри хэтыжу»,- дыкъыщоджэ Адыгейм и Правительствэм 
и пресс-IуэхущIапIэм зэбгригъэха хъыбарым. 

Къалэдэсхэм зыщIагъакъуэ
ЧЕРКЕССК. Къэрэшей-Шэрджэсым и къалащхьэм Со-

циальнэ дэIэпыкъуныгъэ цIыхухэм етынымкIэ и упра-
вленэм къызэритамкIэ, дызэрыт илъэсым къриубыдэу 
социальнэ зэгурыIуэныгъэхэр цIыху 94-м иращIылIащ, 
иджыри 100-м нэблагъэ а лэжьыгъэм къызэщIра-
гъэубыдэнущ. 

АПХУЭДЭ дэIэпыкъуныгъэхэм нэхъыбэу щIэупщIэр я 
щхьэ хуэлэжьэжыну зезыгъэтхахэмрэ хьэрычэты-
щIэхэмрэщ, лэжьыгъэ IэнатIэ къызэIуахын мурадкIэ е 
щыIэм зрагъэужьын папщIэ.

Черкесск къалэм сыт щыгъуи щIэупщIэ щаIэщ 
щхьэщIэщэхэм, дэрбзэрхэм, IэфIыкIэ зыщIхэм, шхапIэхэм 
щылажьэхэм, нэгъуэщIхэми. Абы къыхэкIыу, цIыхухэр 
 хущIокъу апхуэдэ Iуэхутхьэбзэхэр щыбгъуэтын IуэхущIа-
пIэхэр къызэIуахыну. 

Мы гъэм социальнэ зэгурыIуэныгъэ зращIылIа къа-
лэдэсхэм я бжыгъэр нэгъабэ щыIам хуэдизщ икIи абы щы-
гъуэ трагъэкIуэдащ псори зэхэту сом мелуан 36-рэ.

Апхуэдэуи дызэрыт илъэсым управленэм цIыху 17-м 
лэжьыгъэ къахуигъуэтащ, щытыкIэ гугъу ихуа цIыху 12-м 
мылъкукIэ ядэIэпыкъуащ.

Зы хъужыну къыхуреджэ
СЫХЪУМ. Куржым и премьер-министр Кобахидзе 

Ираклий Абхъазымрэ Осетие Ипщэмрэ я цIыхухэр 
къыхуриджащ зэгъусэу зы къэралыгъуэм щыпсэуну. 

«Сыт хуэдэ ди 
лъэбакъуэри хуэ-
гъэпсащ ди лъэп-
къым дыдэ Iэпы-
къуным, зэгуэрым 
ди сабийхэр ди 
 гъусэу зы къэра-
лыгъуэм - зыуэ 
щыт икIи зызыужь 
зэпыт Куржым, 
ды зэгъусэу, насы-
пыфIэу дызэдэ-
псэуа зэрыхъу-
ным», - щыжиIащ 
Кобахидзе Ирак-
лий ООН-м и Ассамблее Нэхъыщхьэм 79-нэ зэхуэсым 
къыщыщыпсэлъам щыгъуэ.

Абы къызэрыхигъэщамкIэ, къэралым щызэтракъута 
зэпыщIэныгъэхэр зэтегъэувэжын хуейщ икIи Абхъазымрэ 
Осетие Ипщэмрэ я цIыхухэми ягури я псэри зэIухауэ абы 
пежьэнущ. 

ХЬЭЩЫКЪУЕЙ  Олег.

2024 гъэм и етIуанэ илъэс ныкъуэм щIэджы кIа кIуэхэм яIэ-
рыхьэну га зет хэмрэ журналхэмрэ Iэ щы щIадз зэманым къыпе-
щэ. «Адыгэ псалъэ» газетыр зыIэ рыхьэну  хуей   хэм хъыбар фы-
догъащIэ - ар къевгъэхьын пап щIэ Iэ щыщIэвдз  хъу нущ Уры сей 
 пощ тым и дэтхэнэ IуэхущIапIэми.

Мази 2-м «Адыгэ псалъэ» газетым и уасэщ:
унэм ныфхуахьыну фы хуей мэ - сом 299-рэ кIэ пIейкIэ 32-рэ;
фэ езым пощтым къы щы ф щ  тэжынумэ - сом 271-рэ кIэ пIейкIэ 

42-рэ.

Ди индексыр П5894

Газетыр  къезыгъэхьхэм  папщIэ

4-нэ нап.

ЛIыхъужьхэм
я  фэеплъ

Херсон областым и Скадовскэ округым щыIэ Тара-
совкэ къуажэм дэт сабий садыр республикэм и уху-
акIуэхэм къызыхуэтыншэу зэрагъэпэщыж Къэбэр-
дей-Балъкъэрым и Iэтащхьэ КIуэкIуэ Казбек ищIа 
унафэм ипкъ иткIэ.

МЫБЫ ипэкIэ мыпхуэдэ лэжьыгъэхэр сабий Iы-
гъыпIэм зэрыщрагъэкIуэкIрэ  илъэс 30-м щIигъу блэ-
кIащ. Иджыпсту ухуэныгъэм и етIуанэ къатым хэт 
пэшхэм я унэ лъэгухэр къратхъыжри, захуэу къра-
гъэжыкIыжащ, блынджабэхэр къагъэкъэбзащ. Абыхэм 
къадэкIуэу, пэшхэр къращIыкI, инженер коммуника-
цэхэр ирашалIэ, щхьэгъубжэхэр халъхьащ, унащхьэри 
бжэхэри зэрахъуэкI.

БАТОКЪУЭ  Албэч.

КъБР-м и Iэтащхьэ КIуэкIуэ Казбек 
видеоконференц IэмалкIэ хэтащ «Гъа-
щIэм папщIэ инфраструктурэ» унэтIы-
ныгъэмкIэ Къэрал советым зэхиша 
зэIущIэм. Ар иригъэкIуэкIащ къуда - 
мэм и комиссэм и унафэщI, Тэтэрстан 
Республикэм и рэIис Минниханов Рус-
там. 

УФ-м и Правительствэм и вице-пре-
мьер Хуснуллин Марат къызэхуэсахэр 
щыгъуазэ ищIащ къытпэщылъ илъэси-
хым зэлэжьыну цIыхубэ проектыщIэр 
зэрызэхэтынум. УФ-м и Президент Путин 
Владимир и унафэкIэ, иджыпсту абы 
IэщIагъэлIхэр йолэжь. 

ЗэIущIэм кърихьэлIахэр тегъэщIапIэ 
нэхъ щIыпхъэхэм тепсэлъыхьащ. Проек-
тыщIэр гъуэгухэр, транспортыр, ухуэны-
гъэр, ущыпсэу мыхъужыну унэхэм цIыху-

хэр къыщIэгъэIэпхъукIыныр, псэупIэхэм я 
инфраструктурэр щIэкIэ хъуэжыныр, зэхэ-
зекIуапIэхэр зыхуей хуэгъэзэныр къы-
зэщIиубыдэу, къэрал проект 12-у зэхэты-
нущ.

Къэбэрдей-Балъкъэрым а лъэныкъуэ 
псоми ехьэлIауэ лэжьыгъэхэр щокIуэкI. 
Илъэситхум и кIуэцIкIэ километр 1000-м 
нэс гъуэгухэр зэIузэпэщ ящIакIэщ, мы-
хьэнэ зиIэ IуэхущIапIэхэмрэ унэщIэ ща-
ухуа хьэблэхэмрэ машинэкIэ екIуэлIэфын 
хуэдэу. ЩIыналъэр йолэжь Бахъсэн псы 
къыщIэжыпIэм, абы иужь къиувэнущ 
Дзэлыкъуэ щIыналъэм и псы зэбгры-
шыпIэм и етIуанэ Iыхьэр. Къуажэхэмрэ 
къалэхэмрэ зэIузэпэщ ящI. 

КIуэкIуэ Казбек къыхигъэщащ цIыхубэ 
проектыщIэм республикэм щыпсэухэм я 
гъащIэр нэхъ тынш зэрищIынум шэч 
къызэрытримыхьэр.

Херсон областым доIэпыкъу Къалэн куэд зыгъэзащIэ центрым 
(МФЦ) Аушыджэр къуажэм щыIэ и 
къудамэм и IэщIагъэлI пажэ Бэрбэч 
Аслъэнджэрий «Урысейм къалэн 
куэд зыгъэзащIэ и центр нэхъыфI» 
къэралпсо зэпеуэм «IэщIагъэлI нэ-
хъыфI» щы хъуащ. 

X УРЫСЕЙПСО зэпеуэм кърикIуахэр 
къыщапщытэжащ Великий Новгород 
икIи а Iуэхугъуэр храгъэубыдащ «Си 
дэфтэрхэр» къэ рал Iуэхутхьэбзэ 
зыщIэ центрхэм я VIII урысейпсо зэ-
хыхьэм. 

Къыхэдгъэщынщи, КъБР-м и МФЦ 
IуэхущIапIэм филиал 12 иIэщ, «Хьэ-
рычэт Iуэхум папщIэ МФЦ» офисыр 
хэтщ, «Си дэфтэрхэр» зыфIаща къу-
дамэ щхьэхуэуи 120-рэ иIэщ. «Си 
дэфтэрхэр» республикэм и дэтхэнэ 
районми щыIэщ. Абыхэм цIыхухэм 
 къащыIэрохьэ къэрал Iуэхутхьэбзэ 
лIэужьыгъуэу 300-м нэс. Республикэм 
и МФЦ-р зэпымыууэ толажьэ Iуэху-
тхьэбзэу итхэм я фIагъым хигъэ-
хъуэным, республикэм и цIыхухэр 
арэзы ищIыным. «КъБР-м и МФЦ-м» 
илъэс зэтемыхуэхэм ехъулIэныгъэхэр 
къыщихьащ «Урысейм и МФЦ нэ-
хъыфI» зэпеуэхэм. КъахэжаныкIащ 
проектыщIэхэмрэ бжыгъэм тет сер-
висхэмрэ зэхэгъэувэнымкIи. 

Мы гъэм «Урысейм и МФЦ нэ-
хъыфI» зэпеуэм хэтащ къэралым и 
щIыналъэхэм щыщ IэщIагъэлIи 158-
рэ. Нэхъыбэ дыдэ лэжьыгъэ ира-
гъэхьащ «МФЦ-м къалэн куэд зыхь и 
IэщIагъэлI нэхъыфI» Iыхьэм. Зэпеуэм 

ТегъэщIапIэ нэхъ щIыпхъэхэр

хэтхэр къапщытащ я анкетэхэмкIэ, 
сурэт - видео гъэлъэгъуэныгъэхэмкIэ, 
щхьэж къыIаха интервьюмкIэ, апхуэ-
дэуи IэщIагъэлIхэм ягъэзэщIа тест 
лэжьыгъэхэмкIэ. Интервьюхэр зэпе-
уэм хыхьахэм драгъэкIуэкIащ Уры-
сейм Экономикэ зыужьыныгъэмкIэ и 
министерствэм, УФ-м и Правите-
льствэм и Аппаратым, федеральнэ 
IуэхущIапIэхэм я лIыкIуэхэм, эксперт-
хэм. 

Аслъэнджэрий Урысейм и МФЦ-м и 
IэщIагъэлI нэхъыфI дыдэхэм ящыщу 
къалъытащ. Ар МФЦ-м хэт «Си 
дэфтэрхэр» къудамэм щолажьэ илъэ-
си 10-м щIигъуауэ. Республикэм и 
цIыхухэм сэбэп яхуохъу къэрал, 
 муниципальнэ Iуэхутхьэбзэхэр нэсу 
яIэрыхьэнымкIэ. Бэрбэчыр я чэнджэ-
щэгъущ, лэжьыгъэм хуэзыгъасэщ 
центрым къэувагъащIэ IэщIагъэлIхэ-
ми. 

Зэпеуэм щытекIуахэр щагъэлъапIэ 
зэIущIэм Аслъэнджэрий и саугъэтыр 
къыщритыжащ Урысейм Экономикэ 
зыужьыныгъэмкIэ и министрым и 
 къуэдзэ Херсонцев Алексей. 

Нэхъапэхэм Бэрбэч Аслъэнджэрий 
текIуэныгъэхэр къыщихьащ щIына-
лъэм щекIуэкIа «КъБР-м и МФЦ-м и 
IэщIагъэлI нэхъыфI» зэпеуэм. 2015, 
2016, 2019, 2023 гъэхэм республикэм и 

МФЦ-м къалэн куэд зыхь и IэщIагъэлI 
нэхъыфI хъуауэ щытащ. 

ГУГЪУЭТ  Заремэ.

Ди щIалэр нэхъыфIхэм хабжэ

Колледжхэм я егъэджакIуэхэмрэ еджа-
кIуэхэмрэ IэщIагъэ езыт курыт еджа-
пIэхэм я махуэмкIэ КъБР-м и Iэтащхьэ 
КIуэкIуэ Казбек ехъуэхъуащ. 

МАХУЭШХУЭР УФ-м и Президентым и 
унафэкIэ 2022 гъэм ягъэувауэ щытащ 
«IэщIагъэ езыт курыт еджапIэхэм я пщIэр 
хагъэхъуэн икIи зрагъэужьын папщIэ». Ар 
ягъэлъапIэ профтехучилищэхэм, колледж-
хэм, IэщIагъэ езыт лицейхэм, техникумхэм. 

«Къэралым IэщIагъэлIхэр щыгъэхьэзырын 
Iуэхур экономикэм быдэу епхащ, абы елъы-
тащ промышленностым, мэкъумэшым, ад-
рей къудамэхэм щыдиIэну ехъулIэныгъэхэр. 
Ди къэралым дежкIэ иджыпсту мыхьэнэ-
шхуэ иIэщ техникэ и лъэныкъуэкIэ зыми 
щымыгугъыным, ар IэщIагъэ езыт курыт 
еджапIэхэр иджырей инфраструктурэкIэ 
къызэдмыгъэпэщауэ къыдэхъулIэнукъым, - 
къыхигъэщащ КIуэкIуэ Казбек. - Республи-
кэм а лъэныкъуэмкIэ зыщыгугъын иIэщ. 
 КъБР-м колледж 20 IэщIагъэ 24-рэ ирату 
щолажьэ, программэ 36-рэ IэщIагъэ хэхахэр 
гъэхьэзырыным хуэгъэпсащ. Къудамэм 

хэпщIащ егъэджакIуэрэ производственнэ 
егъэджэныгъэмкIэ IэщIагъэлIхэу цIыху 
1500-рэ, еджакIуэ 20500-рэ диIэщ. 

Иужьрей илъэсхэм лэжьыгъэшхуэ ед-
гъэкIуэкIащ колледжхэм мылъкурэ техникэу 
ябгъэдэлъым фIыкIэ зедгъэхъуэжын пап-
щIэ, производственнэ IуэхущIапIэхэр, лъэ-
щапIэхэр къызэIуах, псори иджырей Iэ-
мэпсымэкIэ къызэгъэпэщауэ. ЛэжьакIуэ 
IэщIагъэхэм зрагъэсэну хуейхэри нэхъыбэ 
мэхъу. IэщIагъэ езыт курыт еджапIэхэм 
дяпэкIи делIэлIэну ди мурадщ, IэщIа-
гъэлIыфIхэр диIэн хуэдэу. Иджыблагъэ ди 
Президент Путин Владимир и жэрдэмкIэ 
апхуэдэ еджапIитхум я кампусхэр зыхуей 
хуэдгъэзэн мурадым и Iуэхур и пIэ икIауэ, 
лэжьыгъэ идохьэлIэ.  

ЕгъэджакIуэхэм, производственнэ егъэ-
джэныгъэмкIэ IэщIагъэлIхэм, ущиякIуэхэм 
фIыщIэ яхузощI ди щIалэгъуалэр егъэ-
джэнымрэ гъэсэнымрэ хуэунэтIауэ зэфIа-
гъэкI лэжьыгъэшхуэм папщIэ. Шэч къы-
тесхьэркъым фи еджакIуэхэм ди республи-
кэри Урысейри езыгъэфIэкIуэн IэщIагъэлI 
бэлыхь къазэрыхэкIынум».

IэщIагъэлI Iэзэхэр диIэн хуэдэу

Урысей Федерацэм и Фе-
деральнэ Зэхуэсым епхауэ 
щыIэ, УФ-м хабзэубзыху-
хэм я Советым социальнэ 
политикэмкIэ и комиссэм 
и зэIущIэ екIуэкIащ виде-
оконференц зэпыщIэны-
гъэкIэ. Абы хэтащ КъБР-м 
и Парламентым и УнафэщI, 
зи гугъу тщIы комиссэм 
хыхьэ Егоровэ Татьянэ.

ЗЭIУЩIЭР къыщызэIуи-
хым, Комиссэм и унафэщI, 
Ивановскэ щIыналъэм и 
Думэм и УнафэщI Дмитри-
евэ Маринэ Егоровэ Татьянэ 
ехъуэхъуащ Къэбэрдей- 
Балъкъэрым и Парламен-
тым и УнафэщIу зэрыхахы-
жам папщIэ. 

Къэралым и щIыналъэхэм 
я хабзэубзыху IуэхущIапIэ-
хэм я лIыкIуэхэр хэплъащ 
курыт еджапIэхэм сабийхэр 
зэрыщагъашхэр къызэ ры-
зэрагъэпэщ щIыкIэм. Абы 
теухуауэ къэпсэлъащ Кам-
чаткэ щIыналъэм и Хабзэуб-
зыху Зэхуэсым и УнафэщI 
Унтиловэ Иринэ. 

ЗэIущIэм хэтахэм унафэ 
ящIащ къэрал, муниципа-
льнэ еджапIэхэм я шха-
пIэхэр егъэфIэкIуэным теу-
хуауэ федеральнэ програм-

Сабийхэр зэрагъашхэм я нэIэ тетщ

мэ зэхэгъэувэным ехьэлIауэ 
УФ-м и Правительствэм 
зыхуагъэзэну. 

КъищынэмыщIауэ, зэIу-
щIэм щытепсэлъыхьащ фе-
деральнэ хабзэм къызэры-
щы хэгъэщыпхъэр «пщIэн-
шэу гъэшхэн» гурыIуэны-
гъэмрэ а Iуэхутхьэбзэр 
шы  нагъуэншэу къызэ рызэ-
рагъэпэщыр зы жыпхъэм 
тету гъэбелджылын зэры-
хуеймрэ. ЩIыналъэ уна-
фэщI  хэмрэ щIыпIэ унафэр 
зе зыхьэ IуэхущIапIэхэмрэ зи 
гугъу ящI Iуэхум бюджетым 
и ахъшэу текIуадэр убзы-

хунымкIэ я пщэрылъхэри 
ягъэбелджылащ. 

Депутатхэр къытеувыIащ 
диабетрэ нэгъуэщI узыфэ-
хэмрэ зиIэ сабийхэм я шхы-
ным гулъытэ зэрыхуащIып-
хъэм, школыщIэхэр ща-
ухуэкIэ еджапIэхэм я 
шхапIэ хэр нэхъ хуиту егъэ-
щIы нымкIэ Iэмалхэми зэре-
гупсысыпхъэм. 

ЗэIущIэм къыщагъэлъэ-
гъуащ Урысей Федерацэм и 
щIыналъэщIэхэр къэралым 
и хабзэубзыху Iуэхум хэшэ-
жынымкIэ Комиссэм ири-
гъэкIуэкI лэжьыгъэм. 

Къэбэрдей-Балъкъэрым Транспортымрэ 
гъуэгу хозяйствэмкIэ и министерствэм 
иджы  благъэ къызэритамкIэ, Дзэлыкъуэ 
щIы налъэм хыхьэ Малкэ къуажэм Лениным 
и цIэр зезыхьэ и уэрамыр зэIузэпэщ мы 
 ма хуэхэм ящI. Абы и кIыхьагъщ километри 
4,2-рэ.

КЪУАЖЭ гъуэгум ухуешэ курыт еджа-
пIищым, сабий садитIым, фельдшер-акушер 
пунктым, къуажэ администрацэм и хэщIа-
пIэм. Лэжьыгъэхэр ирагъэкIуэкI щIыналъэ 

 гъуэгу фондым и мылъкукIэ. 
НобэкIэ лэжьакIуэхэм гъуэгум и лъабжьэр 

зэтес ящIащ, лъэс лъагъуэхэр къыхагъэкIащ, 
мыгувэу асфальтыщIэ тралъхьэн щIадзэнущ, 
унагъуэхэмрэ социальнэ мыхьэнэ зиIэ ухуэны-
гъэхэмрэ я бжэIупэхэри хэту. 

ЦIыхухэм я шынагъуэншагъэр къызэ-
рагъэпэщу гъуэгу дамыгъэхэр трагъэувэ-
нущ, зэхыхьэпIэ-зэхэкIыпIэхэр къыхагъэ-
щхьэхукIынущ, къэухьхэр ягъэувынущ, абы 
епха нэ гъуэщI лэжьыгъэхэри ирагъэкIуэкIы-
нущ.

«Узыншагъэр хъумэн» лъэпкъ пэхуэ-
щIэм ипкъ иткIэ Шэджэм щIыналъэм 
 хыхьэ Звезднэ жылэ цIыкIум щаухуэ 
иджырей амбулаторэщIэм ехьэлIа лэ-
жьыгъэхэр и кIэм нэблэгъащ. 

МЕТР зэбгъузэнатIи 100-м щIигъу зра-
гъэубыда ухуэныгъэр къызыхуэтыншэу 
къызэгъэпэщащ. Абы хэтщ узыфэ зэхуэ-
мыдэхэр зыпкърытхэм щакIэлъыплъ, хущ-
хъуэхэр щыхалъхьэ пэшхэр, нэгъуэщI зы-

хуеинухэр. Абы нэмыщI, махуэкIэ цIыхухэм 
зыщрагъэIэзэу щIэлъынухэм папщIэ гъуэ-
лъыпIэхэри щIагъэуващ. 

Ухуэныгъэр ирагъэкIуэкI «Узыншагъэр 
хъумэн» лъэпкъ проектым хыхьэ «ЦIыхухэм 
япэу зызыхуагъазэ медицинэ IуэхущIа-
пIэхэр егъэфIэкIуэн» щIыналъэ програм-
мэм тету икIи ар зэфIэгъэкIынущ дызэрыт 
илъэсым и кIэм. 

АЛБЕРДЫКЪУЭ  Iэмин.

ЩIыналъэхэм  щыхъыбархэр

Звезднэ жылэм и сымаджэщ

Малкэ и гъуэгур

Дунейм
щыхъыбархэр

Хейм и лъыр хамэм ещIэж.
Лъэпкъ Iущыгъэ:

Дызэкъуэту

«Хэкупсэ»

Пензэ къалэм щыхасэ «Хэ-
купсэ» зыфIаща жыг хадэ-
зыгъэпсэхупIэ. Ар къызэIуа-
хынущ Хэку зауэшхуэм 
ТекIуэныгъэ Иныр къы зэ-
рыщытхьрэ илъэс 80 щри-
къум ирихьэлIэу. Абы лэ-
жьыгъэхэр зэрыщекIуэ-
кIым мы махуэхэм зыща-
гъэгъуэзащ ФедерацэмкIэ 
Советым и сенаторхэм.

ПЕНЗЭ щIыналъэм и губер-
натор Мельниченкэ Олег зэ-
рыжиIэмкIэ, ФедерацэмкIэ 
Советым Зыхъумэжыны-
гъэмрэ шынагъуэншагъэмкIэ 
и комитетым и унафэщI Бу-
лавин Владимир зи пашэ 
гупыр лэжьыгъэ IуэхукIэ къа-
хуеблэгъат.

- Сенаторхэр ди гъусэу 
дыщыIащ Пензэ артилле-
риемкIэ и инженер инсти-
тутым. Абдеж абыхэм зыщы-
щагъэгъуэзащ ирагъэкIуэкI 
щIэныгъэ лэжьыгъэхэм, то-
пышэмрэ ракетэхэмрэ къы-
щIэзыгъэкI IэщIагъэлIхэр зэ-
рагъэхьэзырым. Апхуэдэуи ди 
хьэщIэхэм зыщедгъэп-
лъыхьащ ТекIуэныгъэ Иныр 
илъэс 80 щрикъу илъэсым 
къы зэIутхыну тедухуа «Хэ-
купсэ» зыгъэпсэхупIэм. Хэкур 
яхъумэу хэкIуэда ди лIы-
хъужьхэм папщIэ удз гъэгъа-
хэр дгъэтIылъащ «Урысей 
Iэщэм и щIыхькIэ» фэеплъым 
деж, - щетх Мельниченкэм и 
телеграмм-каналым. 

Дронхэм я
лъэхъэнэм

Жэпуэгъуэм и 1-м Китайм 
игъэлъэпIащ ЦIыхубэ Рес-
публикэр къызэрызэра-
гъэпэщам и махуэр. Абы и 
щIыхькIэ къэрал псом 
зэхуэсышхуэхэр щекIуэ-
кIащ.

ИДЖЫРЕЙ технологиехэм  
я щIыналъэу къалъытэ Шэ-
ньчжэнь къалэшхуэми шоу 
дахэ къыщызэрагъэпэщат - 
уафэм зэуэ щызэщIагъэ-
лыдащ дрон 10 197-рэ (я тхы-
дэмрэ щэнхабзэмрэ я лъаб-
жьэу, абыхэмкIэ теплъэгъуэ 
дахэхэр ягъэлъэгъуащ). Къа-
пщтэмэ, мы къалэм дэсхэм 
апхуэдэ Iуэхугъуэр я щыпэ-
лъагъукъым, беспилотникхэр 
къыдэзыгъэкI IуэхущIапIэ 
нэхъ инхэм ар я «лъахэу» 
 къалъытэри. Абы щыгъуэми 
мы Iуэхур асыхьэту Гинес- 
сым рекордхэмкIэ и тхылъым 
ихуащ.

ДронхэмкIэ сурэтрэ виде-
орэ трахыу кърагъэжьауэ 
щытами, иджыпсту ахэр Iуэху 
зэмылIэужьыгъуэхэм къыща-
гъэсэбэп. Псалъэм папщIэ, 

Къэбэрдей-Балъкъэрым и Шэрэдж 
щIыналъэм хыхьэ Аушыджэр къуажэм 
цIыхухэр нэхъ щызэхуэсу иIэ щIыпIэхэр 
«ПсэупIэхэмрэ къалэ гъащIэмрэ» лъэпкъ 
пэхуэщIэм ипкъ иту къызыхуэтыншэу 
щызэрагъэпэщыжащ. 

КЪЭДГЪЭЛЪАГЪУЭМЭ, ЩэнхабзэмкIэ 
унэмрэ щIыпIэ администрацэмрэ къе-
гъэщIылIа Iэгъуэблагъэр иджырей мар-
дэхэм тету къагъэщIэрэщIэжащ. Лэжьы-
гъэм щынэхъыщхьэр цIыхухэм зыща-
гъэпсэхун щIыпIэхэр къахузэгъэпэщынырщ, 
IуплъэгъуафIэу ахэр щытынырщ. 

Жыг хадэ цIыкIум теплъэ дахэ иратри 
хъыринэхэмрэ тетIысхьэпIэхэмрэ ирагъэу-
ващ. Иджы абдежыр цIыхухэм зыщагъэп-
сэху, ахэр щызэхуэзэ щIыпIэ удэзыхьэх 
 хъуащ. 

«Дэ диIэщ нэр зыгъэгуфIэ, дэрэжэгъуэ 
къыдэзыт утыку зэлъыIуха. Шэч къытет-
хьэркъым къуажэдэсхэм я гъащIэр абы 
нэхъ щIэщыгъуэ зэрищIынум, зэхыхьэ  дахэ 
 куэди абдежым щызэхэтшэ зэрыхъу-       
нум. Мыпхуэдэ лэжьыгъэфI езыгъэкIуэкI 
IэщIагъэлIхэм фIыщIэ лей яхудощI», - 

Къэбэрдей-Балъкъэрым 
экономикэ зыужьыныгъэм-
кIэ и министр Рахаев Борис 
иджыблагъэ IущIащ «Уры-
сей экспорт центр» (РЭЦ) 
Акционер зэгухьэныгъэм 
щIыналъэхэм щиIэ къуда-
мэхэм я лэжьыгъэр щыIэ 
мардэм зэрыхуэкIуэ щIы-
кIэр къэзыпщытэ IэнатIэм и 
унафэщI Андреевэ Наталье. 
Абы кърихьэлIащ КъБР-м 
«Си хьэрычэт IэнатIэ» цент-
рым и унафэщI Дудар  Хьэ-
дисрэ КъБР-м Экономикэ 
зыужьыныгъэмкIэ и минис-
терствэм Маркетингымрэ 
къэрал щIыб зэпы щIэ-
ныгъэхэмкIэ и департамен-
тым и унафэщI Богацкая Се-
вильрэ.

ЗЭIУЩIЭМ щытеп сэлъы-
хьащ Къэбэрдей-Балъкъэ-
рым Экспортыр дэIыгъы-
нымкIэ и центрым дызэрыт 
илъэсым иригъэкIуэкIа лэ-
жьыгъэхэм. 2024 гъэм зэ ры-
щIидзэрэ къапщытэ IэнатIэм 
Iуэхугъуэ зыбжанэ зэфIи-
гъэкIащ ди ныбжьэгъу къэ-
ралхэм щIыналъэм и хьэ-
рычэтыщIэхэм хуаIэ эконо-
микэ зэпыщIэныгъэхэр егъэ-
фIэкIуэным хуэунэтIауэ. 

Псалъэм папщIэ, хьэрычэт 
IэнатIэ мыинымрэ курытым-
рэ хэт IуэхущIапIэ 200-м щIи-
гъум центрым дэIэпыкъу-
ныгъэ зэхуэмыдэхэр яриты-

ЦIыхум зэримыгъакIуэ граждан хьэуа кхъухьхэр ягъэлъэтэным Къэбэрдей-Балъкъэр 
Республикэм и щIыналъэм пIалъэкIэ мардэ щахуэгъэувыным и IуэхукIэ

Къэбэрдей-Балъкъэр Республикэм
и Iэтащхьэм и Указ

Хэкум хуиIэ лъагъуны-
гъэр къыщыщIидзэр абы и 
тхыдэм зэрыхэпщIыкIым, и 
блэкIам пщIэ зэрыхуэп-
щIым, и хъугъуэфIыгъуэ-
хэр бгъэлъапIэу ахэр зэ-
рыпхъумэм и дежщ. Ауэ 
шынагъуэ къылъысу псэ-
зэпылъхьэпIэм ихуа нэужь, 
нэхъ къаруушхуэ гуэр 
къыплъыкъуэкIыпхъэщ, уи 
щхьэр къыпфIимыгъэIуэ-
хужу, къэралым и Iуэхур уи 
гъащIэм япэ ибгъэщу. Мис 
апхуэдэ къарурэ тегуш хуэ-
ныгъэрэ къэзыгъэлъагъуэ 
ди щIалэхэм ящыщщ Лэс-
кэн районым хыхьэ Урыху 
къуажэм къыщалъхуа Чэ-
гъэду Елдар. 

ЗЭРЫЦIЫКIУ лъандэрэ 
хьэл псыхьа зиIэ, зи къуэпс-
хэм пщIэшхуэ щыхуащI уна-
гъуэ дахэм щапIа ныбжьы-
щIэм зыхилъхьащ къы зы-
хэкIа лъэпкъым и хьэл нэ-
хъыщхьэхэр: захуагъэр, 
хахуагъэр, пэжыныгъэр. 

Курыт еджапIэ нэужьым 
Елдар къиухащ КъБКъУ-м 
Физкультурэмрэ спортымкIэ 
и факультетым и бакалав-
риатыр. Тренеру лажьэурэ а 
еджапIэ дыдэм экономи-
кэмрэ правэмкIэ и факуль-
тетым юриспруденцэмкIэ и 
къудамэм и магистратурэри 
къиухыжащ. АпхуэдизкIэ ар 
сабийхэм фIыуэ ялъагъурти, 
армэм къикIыжыху ахэр зым 
и дежи яхуэмыкIуэу Елдар 
пэплъащ. ЖыпIэнурамэ, 
еджэным щехъулIауэ дзэм 
къулыкъу щищIэну дэкIат 
щIалэр. Ленинград облас-
тым хыхьэ Лугэ къалэм щыIэ 
дзэм хэтащ ар. И къу лыкъур 
щрихьэкI дзэ частым и ко-
мандир Чекамисов Ю. и Iэ 
щIэлъу Чэгъэдухэ я уна -
гъуэм хъыбар гуапэ къаIэ ры-
хьат. «Рядовой Чэгъэду Ел-
дар Леонид и къуэм хуэгъэ-
за фIыщIэ тхыгъэ» жиIэу 
къыщIидзэ тхылъымпIэм 
щы гуфIыкIат и анэшхуэ Сэ-
Iихьэтрэ и анэ Равидэрэ. Ди 
жагъуэ зэрыхъунщи, Елдар 
и ехъулIэныгъэм и адэр 

Экспортымрэ ди зэфIэкIымрэ

нущ; ди ныбжьэгъу къэрал-
хэм ящыщу 8-м эксперт 
зэгурыIуэныгъэхэр иращIы-
лIэнущ, центрым и фIыгъэ 
хэлъу; экспертым пыщIа 
 Iуэ хугъуэхэм и щэхухэм щыху-
рагъаджэ семинару 11 къызэ-
рагъэпэщынущ, абы хэтынущ 
хьэрычэт IэнатIэ мыинымрэ 
курытымрэ щыщу 100-м щIи-
гъум я лIыкIуэхэр; Къэбэр-
дей-Балъкъэрым и Прави-        
тельствэм и мылъкурэ цент-
рым и дэIэпыкъуныгъэрэ хэту 

республикэм и хьэры чэ-
тыщIэхэр, IуэхущIапIэхэр ду-
нейпсо гъэлъэгъуэныгъэш-
хуэхэм хэтынущ, ди ныб-
жьэгъу къэралхэм бизнесым 
пы щIа Iуэхугъуэхэр зэры щы-
зэрагъакIуэ щIыкIэм зыща-
гъэгъуэзэну республикэм и 
хьэрычэтыщIэхэр а къэрал-
хэм ягъэкIуэнущ, апхуэдэуи 
абыхэм я бизнесменхэр ди 
деж кърагъэблэгъэнущ.

КъБР-м и Правительствэм 
и мылъкукIэ, центрым и д э-

Iэпыкъуныгъэ хэлъу, щIына-
лъэм и IуэхущIапIэхэр хэ-     
тащ «Продэкспо 2024» (Мос-
ква къалэ), «Apple & Garden 
Expo» (Къэзахъстан), «Ерыс-
къы гъэхьэзырын Iэна-
тIэ-2024» (Белоруссие) дуней-
псо гъэлъэгъуэныгъэш хуэ-
хэм, нэгъуэщIхэми. Апхуэ-
дэуи, абыхэм папщIэ 
къы  зэ рагъэпэщащ экспорт 
Iуэхугъуэхэр хамэ щIына-
лъэхэм зэрыщызебгъэ-
кIуэным, абы ехьэлIауэ щыIэ 

къэрал дэIэпыкъуныгъэхэм 
ятеу хуа семинархэр. Егъэ-
джэныгъэ Iуэхугъуэ зыбжани 
РЭЦ-ми къызэригъэпэщащ. 
Абыхэм хыхьащ «Мэкъумэш 
продукцэр хамэ щIыналъэ-
хэм яхуегъэшэн» семинарыр, 
нэгъуэщIхэри. Псалъэм 
 папщIэ, УФ-м сату Iуэхухэм-
кIэ и лIыкIуэу Ермэлым щы-
Iэр къахутепсэлъыхьащ биз-
нес Iуэхухэр а къэралым зэ-
рыщызебгъэкIуэну Iэмалхэм-
рэ абы и хьэрычэ  тыщIэхэм 
зэ рызэпыпщIа хъунымрэ. 

Экспортым зегъэужьыным 
ехьэлIауэ республикэм ири-
гъэкIуэкI лэжьыгъэхэм къа-
рикIуахэр нэрылъагъущ. 2022 
гъэм елъытауэ экспортым 
пыщIауэ зэфIагъэкIа Iуэ- 
х угъуэхэм проценти 2-кIэ 
2023 гъэм къыхагъэхъуащ. 
ИлъэситI пIалъэкIэ къап-
щтэмэ, 2021 гъэм щыIа 
 бжыгъэхэм ятещIыхьауэ, про-
цент 32,1-кIэ нэхъыбэ хъуащ. 
2024 гъэм и япэ илъэс ны-
къуэм Къэбэрдей-Балъкъэ-
рым и экспортым хуэдэ 1,6-
кIэ хигъэхъуащ, 2023 гъэм и 
апхуэдэ лъэхъэнэм щыIа 
бжыгъэхэм елъытауэ.

 ХЬЭЩЫКЪУЕЙ Олег. 

Iуащхьэмахуэ бгым метр 
5600-м нэблагъэ и лъагагъыу 
беспилотниккIэ хущхъуэхэр 
драхьеифащ, Лондони сы-
маджэщхэмрэ къэхутакIуэ 
IуэхущIапIэхэмрэ я зэхуа кум 
апхуэдэ Iэмэпсымэхэр дэтщ, 
ята лъыр къапщытэну ира-
гъэхьу. А Iуэху бгъэдыхьэкIэм 
зэманри гъэсыныпхъэри къы-
дигъахуэу къалъытэ. 

Жэпуэгъуэм и 3,
махуэку

Дохутырым я дунейпсо ма-
хуэщ

Урысейм и ОМОН-м и ма-
хуэщ 

1933 гъэм Къэбэрдей-Балъ-
къэрым уэрэдымрэ къафэм-
кIэ и «Кабардинка» кърал ан-
самблыр къызэрагъэпэщащ. 

1927 гъэм къалъхуащ техни-
кэ щIэныгъэхэмкIэ доктор, 
профессор, ЩIДАА-м и ака-
демик, генерал-майор Къат-
хъэн Мухьэмэд. 

1955 гъэм къалъхуащ 
 КъБР-м егъэджэныгъэмкIэ 
щIыхь зиIэ и лэжьакIуэ, педа-
гогикэ щIэ ныгъэхэмкIэ док-
тор, профессор Щоджэн Фа-
тIимэ. 

1966 гъэм къалъхуащ жур-
налист, усакIуэ, «Адыгэ пса-
лъэ» газетым и къудамэм и 
унафэщIу щыта ГъущIо За-
риф. 

Дунейм и щытыкIэнур 

«pogoda.yandex.ru сайтым 
зэритымкIэ, щIыналъэм пшэр 
техьэ-текIыу щыщытынущ. 
 Хуабэр махуэм градус 13 - 16, 
жэщым градус 11 щыхъу- 
нущ.

Жэпуэгъуэм и 4,
мэрем

Псэущхьэхэр хъумэным и 
дунейпсо махуэщ 

Урысейм и Дзэ-Хьэрш къа-
рухэм я махуэщ 

УФ-м и МЧС-м граждан зы-
хъумэжыныгъэмкIэ и дзэхэм 
я махуэщ 

1921 гъэм РСФСР-м и 
Къэрал банкыр къызэра-
гъэпэщащ. 

1957 гъэм СССР-м хьэршым 
иутIыпщащ ЩIым и япэ 
IэрыщI спутникыр. 

1986 гъэм «Iуащхьэмахуэ 
лъапэ» къэрал лъэпкъ пар-
кыр къызэрагъэпэщащ. 

1957 гъэм къалъхуащ жур-
налист, «Адыгэ псалъэ» газе-
тым и лэжьакIуэ Къумахуэ 
Аслъэн. 

1968 гъэм къалъхуащ 
«Адыгэ псалъэ» газетым 
 жэуап зыхь и секретарь Къан-
шокъуэ Эллэ. 

Дунейм и щытыкIэнур 

«pogoda.yandex.ru» сайтым 
зэритымкIэ, республикэм 
уэфIу щыщытынущ. Хуабэр 
махуэм градуси 13 - 20, 
жэщым градус 11 щыхъунущ.

Зыгъэхьэзырар 
БАГЪЭТЫР Луизэщ.

ЛIыгъэрэ хахуагъэрэ зыхэлъ
хэплъэну иуха-
тэкъым, ар 2011 
гъэм дунейм 
ехы  жащ. Зы ху-
ра гъэджахэр Iэ-
к I у э   л ъ а к I у э у 
къызэригъэсэбэ-
пым, и пщэ-
рылъ  хэр пылъ-
хьэн шэу, жэуап-
лыныгъэ ин 
хэлъу зэры зэ-
фIи хым, бро-
нетанковэ ма-
шинэхэм ехьэ лIа 
Iуэхухэр щагъэ-
защIэм къи-
гъэлъэгъуа зэ-
пIэ  зэ ры ты гъэм 
папщIэ къилэ-
жьа щытхъум, 
шэч хэмылъу, и 
адэм и фIыщIэ 

хуфIщ Елдар, и гулъытэ 
псоми къы зэрыт лъи гъэ-
сынум пылъщ. АпхуэдизкIэ 
сабиифIщи, гъащIэр нэ-
хъыфIу щыIэмкIэ къы-
хуэупсамэ арат жыдмыIэу 
зы махуи дэкIыркъым», - 
жаIэ и адэ къуэш Артуррэ  
и адэ  шыпхъу Иннэрэ. Гу-
дзакъэ зиIэ щIалэр къуэ гу-
мащIэщ, къуэш, дэлъху 
хьэлэлщ, щхьэгъусэ пэжщ, 
пщыкъуэ гуапэщ, адэ 
 къуэш, анэ дэлъху щабэщ. 
Зыпэрыт Iуэху хьэлъэр ди 
къэралым и ехъулIэныгъэ-
кIэ иухауэ и унагъуэм узын-
шэу къихьэжыну Тхьэм 
жиIэ. 

Хэкум къыщхьэщыжкIэрэ, 
къэ ралым и унафэр пылъ-
хьэншэу игъэзащIэкIэрэ, дзэ 
Iуэхум фIы дыдэу зэры хуэ-
хьэзырымкIэ Чэгъэдум къи-
гъэлъэгъуа хахуагъэм, къэ-
мылэнджэжу пщэрылъ къы-
щащI къалэнхэр зэрызэфIи-
хым папщIэ, мэкъуауэгъуэм 
и 14-м, Урысей Федерацэм 
и Президентым и унафэкIэ, 
абы къыхуагъэфэщащ Жу-
ковым и медалыр. Къыхэб-
гъэщмэ, 2023 гъэм дыгъэ-
гъазэм и 12-м абы къратащ 
УФ-м Зыхъумэжыныгъэм- 
кIэ и министерствэм и «Дзэ 
Iуэху хэхам хэтым» меда-
лыр. 

Елдар и бгъэм хэлъ меда-
лыр дамыгъэ къудейкъым, 
ар и щыхьэтщ лIыгъэм, хуа-
хуагъэм, къэралым и па-
щхьэм щихь жэуаплыныгъэр 
нэсу зэрызыхищIэм. Урыху 
щIалэм хуэдэхэращ ди гъуэ-
гур тхуэзыгъэнэхур, ди 
къэкIуэнур зэрыхуитыр хьэкъ 
тщызыщIыр. 

Елдар къыщхьэщыт и нэ-
хъыжьыфIхэр, и щхьэгъусэ 
Аринэ, къыщIэхъуэ и щIалэ 
цIыкIур къэрал псом щап-
хъэу щагъэлъагъуэ щIалэм 
и хъер, и гуфIэгъуэ, и хэ хъуэ 
куэд Тхьэм хигъаплъэ.

 ИСТЭПАН  Залинэ. 

Нэр зыгъэгуфIэщ
жиIащ а къуа жэм щыпсэу Иуан Залинэ.

Урысей Федерацэм теплъэ дахэ зиIэ 
 къа лэрэ къуажэу итым я бжыгъэр 2019 гъэм 
процент 25-м щIимыгъуу щытамэ, 2024 
гъэм ар процент 60-м нэблэгъащ. «Псэу-
пIэхэмрэ къалэ гъащIэмрэ» лъэпкъ проек-
тым къызэрыщыгъэлъэгъуам тетщIыхьмэ, 
2030 гъэм ирихьэлIэу зи гугъу тщIы къа-
лэхэмрэ къуажэхэмрэ я бжыгъэм аргуэру 
1,5-кIэ хэхъуэнущ. 

КЪАНКЪУЛ  Зазий.

ЩIымахуэм епхауэ кIэрыт 
Iэщыр гъэ техьэн икIи хэ-
щIыныгъэншэу ар ирихын 
папщIэ мэкъумылэкIэ ири-
къуу къызэгъэпэщыным 
рес публикэм и мэкъумэ-
шыщIэхэм я нэIэ трагъэтщ.

КЪЭБЭРДЕЙ-Балъкъэрым 
и щIыналъэ администра-
цэхэм Мэкъумэш-про мыш-
леннэ комплексымкIэ я управ-
ленэхэм къызэратамкIэ, рес-
публикэм и мэкъумэш, фер-
мер, уней IуэхущIапIэхэм 
псо ми зэхэту Iэщ щхьэ бжы-
гъэу мин 317,7-рэ яIэу щIыма-
хуэ техьэнущ. Ар зымащIэкIэ 
нэхъыбэщ нэгъабэ щыIам 
елъытауэ. 

НобэкIэ, хъыбар къатахэм 
ятещIыхьауэ, мэкъуу, сенажу, 
хьэуазэу Iэщым ирагъэшхыну 
тонн мин 399-рэ ягъэхьэзы-
ращ. ЦIынэу ягъэтIылъауэ 

ЩIымахуэм
хуогъэтIылъэ
тонн мин 400-м щIигъуи яIэщ, 
абы и нэхъыбэр силосу. 

Мэкъумылэу Iэщым ира-
гъэшхыну ягъэхьэзырам и 
куэдагъыр нэгъабэ и иджы 
хуэдэ зэманым щыIам нэхърэ 
нэхъыбэщ: мэкъур, хьэуазэр, 
сенажыр, н.къ. проценти 
2-кIэ, силосыр - зы процент-
кIэ. 

ЩIымахуэм хуэхьэзыру 
зэрытехьэн мэкъумылэр 
иджыри зэтралъхьэ икIи абы 
ехьэлIа лэжьыгъэхэр екIуэкIы-
нущ гъавэ Iухыжыгъуэр и кIэм 
нэсыху.

ТОМЭКЪУЭ  Iэдэм.

мымащIи хэлъщ. 
Абы къыкIэлъыкIуащ 

иджы ри зы ЩIыхь тхылъ, и 
къалэнхэм зэрехъулIэм па-
пщIэ икIи Урысей Федера-
цэм IэщэкIэ ЗэщIэузэда и 
къарухэм я Тылыр илъэс 
320-рэ зэрыхъур щагъэлъа-
пIэм ирихьэлIэу къыхуагъэ-
фэщауэ. 

Апхуэдэ гулъытэ къэзы-
лэжь щIалэм куэдкIэ ущы-
гугъ зэрыхъунур шэчыншэт. 
И унагъуэр ирипагэ хъунущ 
 Хэкум и пащхьэм щиIэ къа-
лэнхэм фIыуэ пэлъэщ щIа-
лэм и лIыгъэм. 2022 гъэм 
фокIадэм и 27-м иджыри зэ 
наIуэ ищIащ абы дзэ тхьэ-
рыIуэмрэ Уставымрэ къа-
гъэув Iуэхухэр нэсу зэригъэ-
защIэр: ар ящыщщ Украи-
нэм щекIуэкI дзэ Iуэху хэхам 
хэтын папщIэ къэралыр 
къызэджахэм. 

ЛIыхъужьу къалъхуркъым, 
лIыхъужь мэхъу. АрщхьэкIэ 
Елдар къэзыцIыху псоми зы 
жьэу жаIэ ар сыт и лъэны-
къуэкIи уи дзыхь зэбгъэз 
хъу ну, жиIам тебгъуэтэж 
цIыху пэжу зэрыщытыр. Фо-
кIадэм и 7-м триухуа и хьэ-
гъуэлIыгъуэри, и псэм хэ-
лъым химыхыну и Iыхьлы - 
хэри къигъанэри кIуащ ар 
дзэ Iуэху хэхахэм. «ЦIы-

«Урысей Федерацэм и Президентым 2022 
гъэм жэпуэгъуэм и 19-м къыдигъэкIа Указ 
 №756-м тещIыхьауэ Урысей Федерацэм и 
щIыналъэхэм щалэжьхэм я IуэхукIэ» Урысей 
 Федерацэм и Президентым 2022 гъэм жэп-
уэгъуэм и 19-м къыдигъэкIа Указ №757-м, 
Къэбэрдей-Балъкъэр Республикэм и щIына-
лъэм лъабжьэ зиIэ хьэзырыныгъэ зэрыщы-
гъэувам къыхэкIыу власть зэIухам и органхэр 
сэбэп пылъу зэдэIэпыкъуныр къызэгъэ-
пэщыным теухуауэ Къэбэрдей-Балъкъэр Рес-
публикэм и Iэтащхьэм и деж щыIэ оператив-
нэ штабым и унафэм (2023 гъэм накъыгъэм 
и 16-м екIуэкIа зэIущIэм и протокол №3) япкъ 
иткIэ Къэбэрдей-Балъкъэр Республикэм и 
щIыналъэм жылагъуэ хабзэр зэрыща хъумэр 
щагъэлъэщын икIи жылагъуэ шы на-
гъуэншагъэр къыщызэгъэпэщын мурадкIэ 
унафэ сощI:

1. ЦIыхум зэримыгъакIуэ граждан хьэуа 
кхъухьхэр (адэкIэ къызэрыкIуэнур цIыхум 
зэримы гъа кIуэ хьэуа кхъухьхэущ) ща-
гъэлъэтэным Къэбэрдей-Балъкъэр Республи-
кэм и щIыналъэм мардэ щахуэгъэувын ахэр 
лъэтэну хуит зэрамыщIыр и лъабжьэу. 
Ягъэлъэтэну щыхуитыр мыпхуэдэхэм дежщ:

а) къэрал властым и органхэм, муниципа-
льнэ къызэгъэпэщыныгъэхэм я щIыпIэ само-
управленэм и органхэмрэ абыхэм я унафэм 
щIэт IуэхущIапIэхэмрэ я сэбэп зыхэлъ лэжьы-
гъэхэр ягъэзащIэмэ;

б) энергетикэм, щIыдагъэ-газ IэнатIэм я 
псэуалъэхэр лэжьэныр къызэрагъэпэщмэщ;

в) авиацэ лэжьыгъэхэр ирагъэкIуэкIмэ 
(граждан хьэуа кхъухьхэр зэрагъэлъатэр къа-
гъэсэбэ пу рэ мэкъумэш хозяйствэм, ухуэны-
гъэм  щекIуэкI, дыкъэзыухъуреихь дунейр 
 хъумэным, медицинэ дэIэпыкъуныгъэ етыным 
теухуа лэжьыгъэхэр, Урысей Федерацэм и 
законода тельствэм ипкъ иткIэ граждан авиа-
цэм и IэнатIэм щыуполномоченнэ органым 
игъэува нэ гъуэщI мурадхэр зэфIэгъэкIыным 
хуэгъэзахэр) ягъэзащIэмэ.

г) Урысей Федерацэм и законодательствэм 
зэригъэувам тету Урысей Федерацэм Шына-
гъуэншагъэмкIэ и федеральнэ IэнатIэм, Уры-
сей Федерацэм IуэхущIапIэхэмрэ щIына-
лъэхэмрэ хъумэнымкIэ и федеральнэ Iэна-
тIэм, Урысей Федерацэм Граждан зыхъумэ-
жыныгъэм и Iуэ ху хэмкIэ, къызэрымыкIуэ 
щы   тыкIэхэмкIэ икIи къулейсызыгъэ къэзы ша 
къэхъукъащIэхэм я Iэужьхэр гъэкIуэдыжыным-
кIэ и министерствэм, Урысей Федерацэм Зы-
хъумэжыныгъэмкIэ и министерствэм, Урысей 
Федерацэм Къэрал кIуэцI IуэхухэмкIэ и ми-
нистерствэм, Тезырхэр ирегъэхьэкIынымкIэ 
федеральнэ IэнатIэм, абыхэм я щIыналъэ ор-
ганхэм къапэщыт къалэнхэр щагъэзащIэмэ;

д) килограмм 30-м нэхърэ мынэхъ хьэлъэу 
махуэм занщIэу плъагъуу ягъэлъатэу лэжьы-
гъэхэр ягъэзащIэмэ;

е) щIы щхьэфэм е псы щIыIум щегъэ жьауэ 
метри 150-рэ нэхърэ мынэхъ лъагэу граждан 
авиацэм и аэродромхэм, къэрал, экспери-
ментальнэ авиацэм и аэродромхэм (вер-
тодромхэм) я диспетчер щIыпIэхэм хи-
мыубыдэу, хуит ямыщIа щIыпIэхэм, къалъэ-
тыхьыну хуит щамыщIа щIыпIэхэм, къэлъэ-
тыхьыным мардэ щыхуагъэува щIыпIэхэм, 
щIыпIэ хэхахэм химыубыдэу «Къэралыр 
 хъумэным и IуэхукIэ» Федеральнэ закон 
№57-ФЗ-уэ 1996 гъэм накъыгъэм и  27-м 
къыдэкIам ипкъ иткIэ IуэхущIапIэхэмрэ щIы-
налъэхэмрэ хъумэным ехьэлIа Iуэхухэр щра-
гъэкIуэкI щIыпIэхэм я щыгум, апхуэдэу Уры-
сей Федерацэм и законодательствэм ипкъ ит-
кIэ цIыхухэм я зэхыхьэхэр, спорт зэхьэзэхуэ 
зэIухахэр щрагъэкIуэкI щIыпIэхэм я щыгум 
щхьэщымыхьэу ягъэлъатэмэ;

ж) щIы щхьэфэм е псы щIыIум къыщыщIэ-
дзауэ и лъагагъыр метри 150-м фIэмыкIыу 
икIи кIэлъыплъыныгъэм щIэмыт аэро-
дромхэмрэ (КТА) къыщагъэтIыс щIыпIэхэмрэ 
километри 5-м щIигъукIэ пыIудзауэ ягъэлъа-
тэмэ;

з) щIы щхьэфэм е псы щIыIум къыщыщIэ-
дзауэ я лъагагъыр метри 100-м нэмысу икIи 
транспорт инфраструктурэм и объектхэм 
 (гъущI гъуэгу станцхэм, жылагъуэ транспор-
тым и къэувыIэпIэхэм, вокзалхэм, нэ-
гъуэщIхэм), къэрал властым и органхэм, 
щIыпIэ самоуправле нэм и органхэм, гъэ сы-
ныпхъэ-энергетикэ комплексым и объектхэм 
(щIыдагъэхэкIхэм я хъу мапIэхэм щIыдагъэ-
газ кIуапIэ бжьамийхэм, автомобилхэм 
гъэсыныпхъэ щрагъахъуэ станц хэм, нэ гъуэщI-
хэми), псэупIэ-коммунальнэ хозяйствэм и 
объектхэм километри 2-м щIигъукIэ пы Iу-
дзауэ ягъэлъатэмэ;

и) Къэбэрдей-Балъкъэр Республикэм и 
щIыналъэм лъабжьэ зиIэ хьэзырыныгъэ 
зэрыщагъэувам къыхэкIыу власть зэIухам и 
органхэр сэбэп пылъу зэдэIэпыкъуным теу-
хуауэ Къэбэрдей-Балъкъэр Республикэм и Iэ-
тащхьэм и деж щыIэ оперативнэ штабым а 
мурадхэм ятещIыхьауэ къызэригъэпэща 
лэжьакIуэ гупым (адэкIэ къызэрыкIуэнухэр - 
лэжьакIуэ гупущ), Оперативнэ штабущ) хуит 
къызэрищIар и лъабжьэу икIи Положенэм 
къыщыхьа нэгъуэщI Iуэхухэу мы Указым и 10-
нэ пунктым къыщыгъэлъэгъуахэр ягъэзащIэу 
ягъэлъатэмэ.

2. ЦIыхум зэримыгъакIуэ хьэуа кхъухьхэр 
Къэбэрдей-Балъкъэр Республикэм и щIына-
лъэм мы Указым и 1-нэ пунктым и «а» - «з» 
пункт куэдзэхэм къыщыгъэлъэгъуа органхэм, 
IуэхущIапIэхэм, цIыхухэм (адэкIэ къызэрыкIуэ-
нур цIыхум зэримыгъакIуэ хьэуа кхъухьыр 
къэзыгъэ сэ бэпущ) къагъэсэбэпу ядэ цIыхум 
зэримыгъакIуэ хьэуа кхъухьыр къызэри-
гъэсэбэпынум теухуауэ (адэкIэ къызэрыкIуэ-
нур - хъыбар ирагъэщIэныр) мы Указым и 3 
- 5-нэ пунктхэм къызэрыщыгъэува хабзэм те-
ту лэжьакIуэ гупым хъыбар ирагъащIэмэ. 
Хъыбар зэрырагъащIэ дэфтэрым цIыхум 
зэримыгъакIуэ а кхъухьыр къэзыгъэсэбэпым 
цIыхум зэримыгъакIуэ хьэуа кхъухьыр къы-
щигъэсэбэпынур къэсыным лэжьэгъуэ ма-
хуитI нэхърэ мынэхъ мащIэ иIэжу лэжьакIуэ 
гупым хъыбар ирегъащIэ гурыIуэгъуэу тхауэ 
икIи мыпхуэдэ хъыбархэр абы итын хуейщ:

а) цIыхум зэримыгъакIуэ хьэуа кхъухьыр 
къэзыгъэсэбэп IуэхущIапIэм зэреджэр нэгъэ-
сауэ тхауэ, физическэ лицом и унэцIэр, цIэр, 
адэцIэр (иIэу щытмэ) иту;

б) цIыхум зэримыгъакIуэ хьэуа кхъухьыр 
къэзыгъэсэбэпым и электрон пощтымрэ 
зэрып салъэ телефонымрэ;

в) цIыхум зэримыгъакIуэ хьэуа кхъухьым и 
операторым и унэцIэр, цIэр, адэцIэр (иIэу 
щытмэ), зэрыпсалъэ телефоным и номерыр;

г) цIыхум зэримыгъакIуэ хьэуа кхъухьыр 
къыщигъэсэбэпыну щIыпIэмрэ зэманымрэ;

д) цIыхум зэримыгъакIуэ хьэуа кхъухьыр 
зэрызекIуэну маршрутыр (маршрутхэр);

е) цIыхум зэримыгъакIуэ хьэуа кхъухьым 
и учет номерыр е граждан хьэуа кхъухьыр 
къэралым зэритхам щыхьэт техъуэ 

дэфтэрым и номерыр (иIэу щытмэ).
4. ЦIыхум зэримыгъакIуэ хьэуа кхъухьыр 

къэзыгъэсэбэпым езым е и лIыкIуэмкIэ пощ-
тымкIэ и Iэмал хэха е электрон пощткIэ лэ-
жьакIуэ гупым хъыбарыр ялъегъэIэс.

Электрон дэфтэрхэр РДF щапхъэм тету 
Мбайт 5-м нэхърэ мынэхъ ину Iэрагъэхьэ.

5. ЦIыхум зэримыгъакIуэ хьэуа кхъухьыр 
къэ зыгъэсэбэпым мы Указым и 2-нэ пунктым 
къы щыгъэлъэгъуа хъыбарым и копиер цIыхум 
зэримыгъакIуэ хьэуа кхъухьыр къыщи-
гъэсэбэпыну зыхуигъэфащэ зэманыр къэ-
сыным лэжьэгъуэ махуитI нэхърэ мынэхъ ма-
щIэ иIэжу Къэрал кIуэцI IуэхухэмкIэ минис-
терствэу Къэбэрдей-Балъкъэр Республикэм 
щыIэм, Урысей Федерацэм Шынагъуэнша-
гъэмкIэ и федеральнэ IэнатIэм Къэбэрдей-
Балъкъэр Республикэм щиIэ къудамэм, Уры-
сей Федерацэм и лъэпкъ гвардием и дзэхэм 
я федеральнэ IэнатIэм Къэбэрдей-Балъкъэр 
Республикэм щиIэ къудамэм, Урысей Феде-
рацэм хьэуам щызекIуэныр къызэгъэ пэ-
щынымкIэ Зыуэ щыт и ситемэм и щIыналъэ 
центрым (Дон Iус Ростов къалэ) яIэрегъэ-          
хьэ.

6. Къегъэлыным, къэлъыхъуэным теухуа 
лэжьыгъэхэр ирагъэкIуэкIын, мафIэсхэр 
ягъэункIыфIын, щIыуэпс, техноген нэщэнэ 
зиIэ къызэрымыкIуэ щытыкIэхэм я Iэужьхэр 
ягъэкIуэдыжын хуей хъумэ е нэгъуэщI Iуэху 
пIэщIэгъуэхэр къыкъуэкIмэ, цIыхум зэримы-
гъакIуэ хьэуа  кхъухьыр къызэрагъэсэбэпым 
теухуа хъыбарыр цIыхум зэримыгъакIуэ 
 кхъухьыр къэзыгъэсэбэпым икIэщIыпIэкIэ 
яIэрегъэхьэ Къэбэрдей-Балъкъэр Республи-
кэм Къэрал кIуэцI IуэхухэмкIэ и министер-
ствэм и плъыр частым, Урысей Федерацэм 
ШынагъуэншагъэмкIэ и федеральнэ IэнатIэм 
Къэбэрдей-Балъкъэр Республикэм щиIэ къу-
дамэм и плъыр гупым, Урысей Федерацэм 
и лъэпкъ гвардием и дзэхэм я федеральнэ 
IэнатIэм Къэбэрдей-Балъкъэр Республикэм-
кIэ щиIэ къудамэм, Урысей Федерацэм 
 Хьэуам щызекIуэныр къызэгъэпэщынымкIэ 
Зыуэ щыт и системэм и щIыналъэ центрым 
(Дон Iус Ростов къалэ) абыхэм зэразыпыпщIэ 
хъу телефонхэмкIэ яIэрегъэхьэ, цIыхум зэри-
мыгъакIуэ хьэуа кхъухьыр къыщигъэсэбэп 
щIыпIэмрэ зэманымрэ къигъэлъагъуэкIэрэ.

7. Къэралым ихъумэ объектхэм я шына-
гъуэншагъэр къызэрагъэпэщын икIи яхъумэ 
объектхэр къызэтенэн мурадкIэ Урысей Фе-
дерацэм IуэхущIапIэхэмрэ щIыналъэхэмрэ 
 хъумэнымкIэ и федеральнэ IэнатIэм къызэ-
ригъэувам тету цIыхум зэримыгъакIуэ хьэуа 
кхъухьхэм Къэбэрдей-Балъкъэр Республикэм 
и щIыналъэм и уэгум къыщалъэтыхьыныр 
ягъэувыIэн.

8. Муниципальнэ районхэмрэ къалэ окру-
гхэмрэ я щIыпIэ самоуправленэм и органхэм 
я къа лэнщ:

а) хуей хъумэ, Урысей Федерацэм уэгур 
къызэрыщагъэсэбэп Федеральнэ хабзэхэу 
Урысей Федерацэм и Правительствэм «Уры-
сей Федерацэм уэгур къызэрыщагъэсэбэпым 
и Федеральнэ хабзэхэр къэщтэным и Iуэху-
кIэ» 2010 гъэм гъатхэпэм и 11-м къыдигъэкIа 
унафэ №138-мкIэ щIэгъэбыдам и 49-нэ 
пунктым къызэрыщыгъэлъэгъуам тету, хуит 
ямыщIу цIыхухэр, жылагъуэ, спорт икIи (е) 
еджапIэ IуэхущIапIэхэр зыхуэныкъуэхэр зэт-
раухуэн мурадкIэ щIы щхьэфэм е щIы щIыIум 
къыщыщIэдзауэ метри 100 нэхърэ мынэхъ 
 лъагэу цIыхум зэримыгъакIуэ хьэуа кхъухьхэр 
жылэхэм я щIыналъэхэм щагъэлъэтэну щIы-
пIэхэр къыхахыну я къа лэнщ;

б) а къагъэлъэгъуа щIыпIэхэм цIыхум зэри-
мыгъакIуэ хьэуа кхъухьхэр зэрыщагъэлъатэм 
теухуа хъыбархэр щIыпIэ самоуправленэм и 
органхэм «Интернет» хъыбарегъащIэ-теле-
коммуникацэ сетым щаIэ официальнэ сайт-
хэм иралъхьэн хуейщ.

9. Къэбэрдей-Балъкъэр Республикэм и 
къэрал властым и гъэзэщIакIуэ органхэм Уры-
сей Федерацэм ШынагъуэншагъэмкIэ и фе-
деральнэ къулыкъум Къэбэрдей-Балъкъэр 
Республикэм щиIэ къудамэм, Къэбэрдей- 
Балъкъэр Республикэм Къэрал кIуэцI 
IуэхухэмкIэ щыIэ министерствэм, Урысей 
 Федерацэм и лъэпкъ гвардием и дзэхэм я 
федеральнэ IэнатIэм Къэбэрдей-Балъкъэр 
Республикэм щиIэ къудамэм, Тезырхэр ире-
гъэхьэкIынымкIэ федеральнэ IэнатIэм 
Къэбэрдей-Балъкъэр Республикэм щиIэ 
 къудамэм, Урысей Федерацэм Зыхъумэжы-
ныгъэмкIэ и министерствэм Къэбэрдей- 
Балъкъэр Республикэм и щIыналъэм щиIэ 
дзэ управленэм, щIыпIэ самоуправленэм и 
органхэм, цIыхум зэримыгъакIуэ хьэуа 
 кхъухьхэм къалъэтыхьыныр къызэпаудыну 
зэфIэкI зыбгъэдэлъ IуэхущIапIэхэм къа-
гъэлъэгъуэну я къа лэнщ, езыхэм ябгъэдэлъ 
полномочиехэм ятещIыхьауэ, цIыхум зэримы-
гъакIуэ хьэуа кхъухь хэр Къэбэрдей-Балъкъэр 
Республикэм и щIыналъэм щылъэтэныр хуит 
зэрамыщIыр и лъабжьэу ягъэува мардэхэр 
ягъэзэщIэныр къызэрагъэпэщыну, ар 
къыщызэпауд къызэры хъуам теухуауэ сэтей 
къащIа Iуэхухэм Оперативнэ штабыр щы-
гъуазэ ящIыну.

10. ЦIыхум зэримыгъакIуэ граждан хьэуа 
кхъухьхэр Къэбэрдей-Балъкъэр Республикэм 
и щIыналъэм щагъэлъэтэну хуит зыщI 
дэфтэрхэр зэрыратыну щIыкIэм теухуа Поло-
женэр къэщ тэн.

11. Мы Указым щыубзыхуа Iуэхухэр Къэбэр-
дей-Балъкъэр Республикэм и щIыналъэм 
щыпхигъэкIын мурадкIэ Оперативнэ штабым 
лэжьакIуэ гуп мы Указым и 1-нэ пунктым и 
«и» пункт къуэдзэм къызэрыщыгъэлъэгъуам 
тету къызэригъэпэщын икIи хуей хъумэ, 
зыхуэфащэ унафэхэр зэхилъхьэну и къалэнщ.

12. Мы Указым къыщыгъэлъэгъуа Iуэхухэр 
«Урысей Федерацэм и Президентым 2022 
гъэм жэпуэгъуэм и 19-м къыдигъэкIа Указ 
№756-м ипкъ иткIэ Урысей Федерацэм и щIы-
налъэхэм щалэжьхэм я IуэхукIэ» Урысей Фе-
дерацэм и Президентым 2022 гъэм жэпуэ-
гъуэм и 19-м къищта Указ №757-м Къэбэр-
дей-Балъкъэр Республикэм и щIыналъэм щи-
гъэува хабзэр щикъутэжыну пIалъэм нэс 
зэфIагъэкIыну гъэувын.

13. Къэбэрдей-Балъкъэр Республикэм и Iэ-
тащхьэм «Къэбэрдей-Балъкъэр Республикэм 
и щIыналъэм цIыхум зэримыгъакIуэ граждан 
хьэуа кхъухьхэр къызэрыщагъэсэбэпым пIа-
лъэкIэ мардэ хуэгъэувыным и IуэхукIэ» 2023 
гъэм накъыгъэм и 24-м къыдигъэкIа Указ 
№51-УГ-м къару имыIэжу къэлъытэн.

14. Мы Указым къару егъуэт официальнэу 
къыщытрадза махуэм къыкIэлъыкIуэм ще-
гъэжьауэ.

Къэбэрдей-Балъкъэр Республикэм
и Iэтащхьэ         КIУЭКIУЭ Казбек

Налшык къалэ
2024 гъэм фокIадэм и 24-м
№81-УГ

КIэрыхубжьэрыхухэр щызэтратхъуэ 
Iуащхьэм къыщыщIынкIи хъунур къэп-
щIэн папщIэ, Дагъыстэным нэси кIуэн 
хуейкъым. Ауэ абы езыр-езыру мафIэ 
къыщIэна нэужьщ къыщытщIар гъу-
нэгъу республикэм «Черкес-кутан» цIэр 
зэрихьэу къуажэ зэрыщыIэр. 

ГУР хэзыгъэщIращи, сыту пIэрэ мы да-
гъыстэн къуажэм и цIэм «черкес» лъэп-
къыцIэр щIыпыувар упщIэм и жэуапу 
 интернетым къыщыкъуэкI «пэжым» жыг-
лыц къытекIэжащ. ЖытIэм къидгъэкIра-
щи, Черкес-озень псыежэхым и Iуфэм 
щызэтрихьа пхъэнкIий Iуащхьэм и къуа-
гъым щIыпIэм и адыгэ тхыди къинэмы- 
щIи къыкъуэщыжыркъым. Илъэс бжы-      
гъэ хъуауэ республикэм и планхэм ха-
гъэхьэм, зыхуагъэувыжа къалэныр ямы-
гъэзащIэурэ, ди лъэпкъыцIэр зезыхьэ 
псые жэхым «Воняйкэ» («Бамэ») цIэ лейр 
кIэ рыпщIащ, и Iэгъуэблагъэм уи пэр умыу-
быду узэрыщыземыкIуэфым къыхэкIыу. 
Ауэ а Iэуэлъауэм нэмыщIамэ, цIыхум гъу-
щIыр къигъэщхьэпэн щыщIидза лъэхъэ-
нэм хуахь, археологхэм къэхутэныгъэ гъэ-
щIэгъуэнхэр щрагъэкIуэкIа мы щIыпIэр 
зэрыщыIэр къэтщIэххэнутэкъым. 

Тхыдэ къэхутэныгъэ псоми я къежьа-
пIэр кхъэлъахэхэрщ. «Черкес-кутан» зы-
фIащар Iыхьищ иращIыкIыжауэ апхуэ-
дэщ: «Черкес-кутан Езанэ», «Черкес-кутан 
ЕтIуанэ», «Черкес-кутан Ещанэ». Ауэ но-
бэр къыздэсым абы щIэныгъэ и лъэны-
къуэкIэ хуэфэщэн гулъытэ зэримыгъуэ-
там и щыхьэтщ, ар иджы етIуанэ ухуэ ны-
гъэ лэжьыгъэхэм «къапэщIэзэрыхьу» фIэ-
кIа къазэрыфIэмыIуэхур. 

Япэу мы кхъэлъахэм гу щылъатар лIэ-
щIыгъуэ блэкIарщ. Абы щыгъуи ухуэны-
гъэхэр ирагъэжьауэ, зэрымыщIэкIэ хьэп-
шып гъэщIэгъуэнхэр къапэщIэхуэурэ, 
кхъэм къызэрыщыхутар къагурыIуат. А 
псом щыгъуазэ дащI 2022 гъэм зэхаублэ-
жа къэхутэныгъэхэм хэта, тхыдэ щIэ-
ныгъэхэмкIэ кандидат Магомедов Раба-
данрэ «Дарс» археолог экспедицэм и 
унафэщI Селезнёв Алексейрэ. «ПхъэнкIий 
идзыпIэмрэ Мэхъэчкъалэ деж щекIуэкIа 
щIыкъэтIэщIхэмрэ» тхыгъэм абыхэм щат-
хым къыхэдгурыIукIар мыращ. Мэхъэч-
къалэрэ Буйнакскрэ я зэхуакум гъуэз 
 бжьамийхэр кIуэцIрашыну мурад ящIщ, 
щIыкъэтIхэмрэ хьэлъэзешэхэмрэ щIы-
пIэм ираутIыпщхьэри, лэжьыгъэм пэры-
хьащ. «Гъэзий Мухьэмэд - Мэздэгу» гъуэз 
зекIуапIэр Мэхъэчкъалэ дэмыхьэу, къалэр 
хъурейуэ къикIухьу ящIыну мурад яIэти, 
абы кIэлъызекIуэрэ пэт, къэрал хъу-
гъуэфIыгъуэхэм хиубыдэ щэнхабзэ щIэи-
ным хэт, Черкес-озень псыежэхым и 
Iэгъуэб лагъэм ит кхъэлъахэхэм Iууауэ къы-
щIэкIащ ухуакIуэхэр. 

«Ар гъущI лъэхъэнэм хиубыдэ, «Черкес-
кутан Езанэ» кхъэлъахэрт, лIэщыгъуэ 
 блэ кIам и 80 гъэхэм мел къыщIахрэ пэт зэ-

Нэхъ набдзэгубдзаплъэхэм гу лъатагъэнщ 
журналистхэм «псоми ди Iуэху зэры хэ-
лъым». Нэм къыфIэнэ, тхьэкIумэм къи-
зэрыхь хъыбар гуэр къызэрыIуу, абы и 
пэжыпIэр зэхэдгъэкIыныр фIэкIыпIэншэ 
мэхъу, псом хуэмыдэу а хъыбарым и 
Iэужьыр дэ зыгуэркIэ къытлъэIэсмэ. 

ЗЭРЫХЪУ хабзэщи, къэIур зыщ, Iуэхум и 
щытыкIэр нэгъуэщIщ. А гурыщхъуэр уегъэщI 
иджыблагъэ куэд зыгъэпIейтея, псом хуэ-
мыдэу ди гъунэгъу Ингуш Республикэм Iэ щIы-
IэкIэ къылъэIэса, «Валберис» (и фIэщыгъэм  
и мыхьэнэр - «ГубгъуэмэракIуэхэр» - Ч. М.) ин-
тернет тыкуэным и хэщIапIэм щекIуэкIа 
Iэуэлъауэм. 

Уэрам  щIагъуэ урикIуэфынукъым иджып-
сту зи щIэбзэр шакъафэ, «WB» хьэрф хужьхэр 
къызытещ, Бакальчук зэщхьэгъусэхэу Татья-
нэрэ Владиславрэ илъэс куэд щIауэ ягъэла-
жьэ хьэпшып зэIэпыхыпIэм и дамыгъэр нэм 
къыфIэмынэу. Пудми лъапIэми емылъытэ-
щауэ, зэманым и нэщэнэ хъуащ уи унэ ущIэ-  
су узыхуейр къэпщэхуныр. Ди къэралым 
абыхэм ящыщу нэхъ щызекIуэр «Озон»-мрэ 
нобэ щхьэхуимыту и гугъу дэзыгъэщI 
«Валберис»-мрэщ. 

Бынибл зэдэзыпI Бакальчук зэщхьэ гъусэ-
хэм я мылъкум зиубгъун щыщIидзар 2004 
гъэрщ, иджыпсту Урысейм ис цIыхубз псом 
нэхъри нэхъ бейуэ къалъытэ мелардырыбжэ 
Татьянэ бын зэригъуэтам щхьэкIэ кърата зы-
гъэпсэхугъуэм ирихьэлIэу. Езым ещхьу са-     
бий цIынэм унэм щIиубыда анэхэм я щыты-
кIэр и нэгу къыщIэувэри, хьэпшып лъапIэ 
зыщэ  фирмэ зытIущым запищIэурэ, лэжьэн 
щIи дзат Татьянэ. Абы къызэриIуэтэжымкIэ, 
 цIы хухэм интернеткIэ къащэху хьэпшыпхэр 
езым и Iэрэ и лъакъуэкIэ яхуихьыжурэщ япэ 
лъэбакъуэхэр зэричар. Доллар 700 нэхърэ нэ-
хъыбэ IэщIэмылъу гъуэгу теува сатуущIэм и 
мурадхэр къыщехъулIэм, и щхьэгъусэми и 
мылъкур къыхилъхьащ. Иджыпсту «Вал-
берис»-м цIыху мин 20-м щIигъу щолажьэ, 
 махуэм и кIуэцIкIэ щэхуакIуэхэр зыщIэупщIэ 
хьэпшып мелуан 1,5 - 2-м нэс зэбграш. 

Татьянэ и лъэпкъкIэ корейщ, къыщалъхуар 
Грознэрщ. ЦIыхубзым и дыщ унэцIэ «Ким»-р 
къищтэжащ иджыблагъэ. «Сыт хуэдэ щы ты-
кIэми щынэхъыфIыр узэрыщыту укъэ нэ-
жынырщ», - къритхащ Татьянэ и телеграм на-
пэкIуэцIым. Iуэхур зыIутращи, дызэрыт илъэ-
сым и бадзэуэгъуэм щегъэжьауэ, зэщхьэ-
гъусэхэр хабзэкIэ зэбгъэдокIыжри гъуэгу 
тетщ. Ар унагъуэм и Iуэху къудейуэ къызэры-
мынарщ дытепсэлъыхьын хуей щIэхъуар. 

Хъыбар зэбгрыкIахэм ятепщIыхьмэ, Вла-
дислав «Валберис»-м и хэхъуэм къыпэкIуэ 
мылъкум щыщу къылъысыр зы процент къу-
дейщ. Мылъкур гуэшыгъуей щыхъум, зэщ-
хьэгъусэхэм къыщхьэщыжакIуэ зырыз къа-
гъуэтащ: цIыхубзым дагъыстэн хьэрычэты-
щIэ Керимов Сулеймэн и щIыбагъ къыдэтт, 
Владислав зыщыгугъыр куэд щIауэ игъэ-
ныбжьэгъу, Шэшэным я унафэщI Кадыров 
Рамзант. Тхьэмахуэ кIуам зи гугъу тщIы гу- 
з эвэгъуэр къэхъуащ. Владислав и щхьэ-
хъумэхэр и гъусэу «Валберис»-м иIыгъ Iуэху-
щIапIэхэм я зым щIыхьэну щыхуежьэм, абы 
хъумакIуэу щылажьэ ингуш спортсменхэр 
 къапэуври, къатеуахэм щIалитI яукIащ. Эль-
мурзаев Ислъамбэчрэ Алмазов Iэдэмрэ 
зыхэкIуэда зэпэщIэтыныгъэм и ужькIэ Ба-

«Отцеводство» - апхуэдэ пса-
лъащхьэ игъащIэм фрихьэлIа? 
«Адэ» псалъэм и мыхьэнэмрэ 
«мэл гъэхъунымрэ» щызэгухьа 
мы фIэщыгъэ дыхьэшхэныр 
къэзыгупсысар «Коммерсантъ» 
газетым и журналист Колесни-
ков Андрейщ. 

УФ-м и Президент Путин Вла-
димир зыщIыпIэ кIуэми, къэ-
кIуэжми, зэIущIэ иригъэкIуэкIми,  
а псоми япэу тепсэлъыхьхэм язщ 
Кремлым и Iэгъуэблагъэм щы-
лажьэ журналистхэм нэхъ къахэщ 
Колесников Андрей. Ауэ уней 
къыдэкIыгъуэу зэрыщытым и 
 фIы  гъэкIэ, «Коммерсантъ»-м и 
хъыбар къэгъэлъэгъуэкIэр нэхъ 
хуитщ. Псоми къахощ къэралым      
и лIыщхьэр цIыху къызэрыгуэкI 
хуэ дэу, протоколыбзэм нэхъ пэ-
IэщIэу къэзыгъэлъэгъуэф Ко-
лесниковым и тхэкIэр. «Путиным 
 нэхъыфI дыдэу илъагъу журна-
лист» цIэр куэд щIауэ зыкIэрып-
щIа тхакIуэм тхылъ зыбжанэ и Iэ-
дакъэщIэкIщ Президентым теу-
хуауэ. Ауэ нобэ зи гугъу тщIыр ахэ-
ракъым. Журналистым илъэс 
еща  нэм ит щIалэ цIыкIу иIэщ, 
езым цIэкIи унэцIэкIи и цIэджэ-
гъуу. Зэман щIагъуэ къыпхуэзы-
мыгъанэ апхуэдэ IэнатIэ зэ-
рыIутым  хуэ дэу, Колесниковыр 
пщэдджыжь къэс «Адэ IэнатIэ» 
зыфIища и телеграм-каналым 
 (нэ гъуэщIу «Отце водство»-р тху зэ-
дзэ кIыркъым - Ч. М. ) щIалэ 
 цIы кIум щIэуэ дилъагъухэмкIэ 
 мини 2-м щIигъуа и IэщIэдзхэм 
щадо гуашэ. 

«ГубгъуэмэракIуэхэм» 
я Iэуэлъауэр

каль чук Владислав хабзэхъумэ IуэхущIапIэм 
ираджэри... зэрагъэкъуэншэн къахуэгъуэта-
къым. ЛIыри фызри щхьэхуэу къэпсэлъащ. 
Владислав зыкIи зэрамыгъэкъуаншэр, унэм 
зэрыщыIэр игъэIуащ. Татьянэ хэкIуэда щIа-
лэхэм я Iыхьлыхэм яхуэгузэващ, я унагъуэхэм 
зэрызащIигъэкъуэнумкIэ къигъэгугъащ. Къэ-
хъуам иужькIэ цIыху 30 ягъэтIысауэ щысщ, 
ящыщ зыбжанэм игъащIэкIи лъэхъуэщым 
щIисын щхьэусыгъуэ къыхуагъуэтауэ. 

А псор утыку илъ хъыбархэрщ. Шэшэнхэм-
рэ ингушхэмрэ зэкIужын щхьэкIэ иджыблагъэ 
щызэхуэзам, шэшэн депутат Делимханов 
Iэдэм «зи цIыхухэр хъумакIуэу зыгъэува» 
Къэрал Думэм и депутат, ингуш щIалэ Бара-
хоев Бекхан игъэкъуэншащ. «КъытпэщIэува-
ти, щхьэхуимыту Iэщэ къэдгъэсэбэпын хуей 
хъуащ», - аращ а лъэныкъуэм зэрызиухеиж 
псалъэхэр. 

Iуэхум нэхъыфIу щыгъуазэхэм зэрыжаIэм-
кIэ, псори къыщежьар «Валберис»-р Мирзоян 
Роберт зи унафэщI «Русс» рекламэ IуэхущIа-
пIэм гуагъэхьэжын щIадза нэужьщ. Урысейм 
къращIылIа санкцэхэм къыпакIухьын, ахъшэ 
щызэIэпах IуэхущIапIэ ин, дуней псом 
щыцIэрыIуэ «Амазон»-м пеуэфын сату щIа-
пIэшхуэ къыхащIыкIыну я мураду кърахьэжьа 
Iуэхурщ къызрикIуар Бакальчук зэщхьэ-
гъусэхэм я зэхуаку къыдыхьа къаугъэр. 
«Валберис»-мрэ «Русс»-мрэ зэрызэгурыIуам 
и хъыбар иджыблагъэ ягъэIуащ. 

Лажьэ ямыIэу хэкIуэда щIалэхэм зэрыин-
гуш лъэпкъыу яхуощыгъуэ. ЦIыхухэр мин 
 бжыгъэкIэ къапежьащ зи хьэдэхэр яшэжа 
щIалэхэм. А псор зылъэгъуахэм я гум къиш-
хыдыкIащ дагъыстэн журналист Курбанов 
 Руслан. «Мылъкум игъэжэкъуахэм жыIэщIэ 
фахуэхъуу, щхьэ шэшэнхэмрэ ингушхэмрэ 
фы зэпэщIэувэжа?» - аращ Курбановым жи-
Iам Iущыгъэу къыхэпхынури гу нэхъ зы лъы-
тапхъэри. ЗэрытщIэщи, а лъэпкъитIри ипэ-
жыпIэкIэ «вайнаххэм» я къудамэ зырызщ. 

Зэманым и нэщэнэ хъуа интернет тыкуэн-
хэр хьэблэм дэтхэм нэхърэ нэхъ япэгъунэгъущ 
языныкъуэ щэхуакIуэхэм. Уасэм укъыфIэкI-
мэ, апхуэдэхэм узэратхьэкъур хьэпшыпым 
 хуиту, уи унэ ущIэсыжу узэреплъымрэ къеб-
гъэхьар уигу иримыхьмэ, ептыж зэрыхъум-
кIэщ. ИтIани, ахъшэшхуэм и щIыбагъым гу-
ныкъуэгъуэшхуэ зэрыдэлъым и щыхьэту 
 къэува мы зэрыхьзэрийм и хъыбар щызэхэпх-
кIэ, уиIэр урикъуу нэхъ зыбогъасэ.

АдэфIым  псоми  гу  лъетэ

ПхъэнкIийм 
щIихъума  кхъэлъахэ

рымыщIэкIэ къагъуэтыжауэ, - ятх щIэны-
гъэлIхэм. - Зэзэмызэ дагъыстэн археолог-
хэр кIуэурэ кхъуэщыныжьхэр, домбея-
къым къыхэщIыкIа цIуугъэнэхэр, Iэщэхэр 
къыщагъуэту щытащ, ауэ зыхуей хуэза ар-
хеолог лэжьыгъэ ирахьэлIатэкъым. Щхьэу-
сыгъуэр абы текIуэдэну ахъшэ зэрамы -
Iэрт. 2022 гъэм «Черкес-кутан Езанэр» 
 гъуэз гъуэгу щыпхаш щIыпIэм хуэзащ        
икIи проектыр «Газпром»-м зэрыригъэ-
кIуэкIым къыхэкIыу, ахъшэ къыхуаутIып-
щауэ къыщIэкIащ. ИкIэщIыпIэкIэ тхыдэ 
щIэин щIэлъ-щIэмылъыр зэхагъэкIыу, 
ухуэ ныгъэм пэрыхьэн хуэдэу, экспедицэ 
зэрагъэпэщри, къамылъыхъуа куэд къа-
гъуэтащ». 

Сыт-тIэ къэхутакIуэхэм къыджаIэр мы 
кхъэлъахэ къызэрымыкIуэм теухуауэ? 
Псори зэхэту кхъэлэгъуни 105-рэ къа-
гъуэтыжащ. Я хьэдэ щIэлъхьэкIэхэр зэра-
лъытурэ, щIэныгъэлIхэм абыхэм ящыщу 
103-р гъущI пасэм и лъэхъэнэм хиубыдэу 
хуагъэфэщащ. ХьэдитIыр мывэ бэным 
дэлът, зыр - щIыунэ щIэлъхьэкIэкIэ щIэлъ-
хьат, зи гугъу тщIа 103-р «албан-сармат 
лъэхъэнэ» жыхуаIэм хуагъэзащ. 

Мащэхэм къыщагъуэта хьэдэхэм я нэ-
хъыбэр цIыху зырызут зэрыщIалъхьар.   
Ауэ тIурытIхэри яхэтщ: «сабийрэ балигъ-
рэ», «балигъитI зэгъусэу». Псори захуэу 
щылъу щIым щIалъхьэрт, ипщэ-къуэкIы-
пIэ лъэныкъуэмкIэ гъэзауэ. Хьэпшып къа-
гъуэтахэм я нэхъыбэр Iэщэрэ Iэмэп-
сымэрэщ: маисэ, къамэ, бжы, мастэ, сэ. 

Археологхэм гъэщIэгъуэн ящыхъуащ 
хьэдэхэм я щхьэм пэгъунэгъуу кхъуэщын 
зэ рыщIалъхьар, теплъэкIэ зэмыщхьрэ 
ятIэм къыхэщIыкIауэ, тхыпхъэхэр ятелъу. 

«Черкес-кутан Езанэ» кхъэлъахэм нэ-
гъэсауэ щелэжьынур дяпэкIэщ, ауэ жы-
Iапхъэщ Дагъыстэным къыщагъуэта псо-
ми мыбы хуэдэ зэрахэмытыр, япэрауэ, 
зэрыхъума, тхыдэ щIэныгъэ къызы-
къуахым и лъэныкъуэкIэ, - етх Магомедо-
вым. - ЕтIуанэрауэ, мы хьэдэ щIэлъхьэ-
кIэм нэгъуэщI зыщIыпIи дыщрихьэ лIа-
къым, псалъэм папщIэ, цIыхубз хьэдэ-    
хэм я лъапэмрэ щхьэкъупщхьэмрэ деж 
мывэ Iуащхьэ цIыкIухэр зэрагъэтIылъыр. 
«Газпром»-м и гъуэгум къытемызэры-
хьамэ, мыбыхэми дахэкIыжынут. Апхуэ-
дэу Кавказым и тхыдэм дыхущывмыгъэт». 

Дэ, дауи, тфIэгъэщIэгъуэныр а щIыпIэм 
«Черкес» цIэр зэрыпыуваращи, а упщIэм и 
жэуапу къытIэрыхьам нэмыгъэсаифэ 
тетщ. «Дагъыстэным и щэнхабзэ щIэи- 
ныр хъумэнымкIэ сайтым» итыр мыращ: 
«Черкес-кутан, Черкес-озень цIэхэм къы-
джаIэ мыбдежым «Черкес» цIэр зэрихьэу, 
Аланиеми Къумыкъу щIыналъэми щып-
сэуа тыркущылъху лъэпкъым къыхэ кIа 
гуэр зэрыщыпсэуар, ар гъунэгъуу псэу 
адыгэхэми я дежи нэсауэ щытащ XIX 
лIэщIыгъуэм и пэм». 

Cыт е хэт «адыгэхэм я деж нэсар»? ЦIэра 
хьэмэрэ езы Черкес цIэр зезыхьа тырку-
щылъхура? Къуажэми псыежэхми зы цIэ 
зэраIар Iуэху къызэрыкIуэу щыткъым. А 
упщIэхэм я жэуапыр къыщыдгъуэтынур 
Черкес-озень деж щызэтрихьа пхъэн- 
кIийр зэтрахыжа нэужьу пIэрэ? 2025 гъэм 
ари яхузэфIэкIыну дыкъагъэгугъэ. Абдеж 
щыщIалъхьахэм я нэлатым апщIондэху 
Тхьэм зэры-Кавказу дыщихъумэ! 

Дэ абы сыт худиIэху? - жиIэнщ 
дызытепсэлъыхьыр зыфIэмыгъэ-
щIэгъуэным. Ауэ хэт нэхъ къи-
мыщтэнрэт дунейм къыщытехьа 
ипэ махуэхэм, уеблэмэ иджыри 
псэлъэкIэ щимыщIам щегъэ-
жьауэ, зэрыщытам и хъыбар зэ-
хихыжыну. КъызэрыщIэкIымкIэ, 
Ко лесниковым мыр и япэ «бын 
тхылъкъым». Иджы балигъ хъуа и 
нэхъы жьитIми - щIалэрэ хъы-
джэбз рэ - апхуэдэ дыдэхэр яхуит-
хакIэщ. Ауэ нэхъыщIэ псори нэхъ 
гъэщIэгъуэнкъэ? Аращи, махуэ 

щIагъуэ дэмыкIыу щIалэ цIыкIум 
япэу къыжьэдэкIа псалъэхэм, ар 
зэрысымэджам, зэрыхъужам, зэ-
ры бэшэчам, зэрытэмакъкIэщIам, 
зэрыгуфIам, къызэрыуIэбжьам я 
хъыбар тхыгъэкIэ додаIуэ. «Адыгэ 
псалъэм» мы урыс щIалэ цIыкIум 
и хъыбарыр къыщIэтхьэсари ап-
хуэ дэхэм язщ. КъызэрыщIэкIым-
кIэ, Андрей-нэхъыщIэр и анэ 
 шыпхъу Аня «НанэкIэ» йоджэ. 

«Андрей и анэм и гъусэу гъуэ-
лъы жын имыдэжу хъуащ, - дыкъы-
щоджэ адэм и тхыгъэм. - НанэкIэ 
зэджэ и анэ шыпхъу Аня игъэ-
гъуэлъыжмэ нэхъ къещтэ». Ко-
лесниковым и хъыбархэм сабийм 
и анэ Даши, ныбжьэгъу къыхуэ-
хъуа Мири, мо зекIуагъащIэм и 
 гулъытэр зытхьэкъу «гъуэгум          
телъ полицей щIалэри», куэдрэ 
зы щIы пIи  къыщимыгъанэ  ма-
шинэ  цIыкIу гупри хэтщ. Ауэ, ярэ-
би, дэри адыгэбзэкIэ мыпхуэдэ 
гуэр диIарэт жыпIэу узэзыгъэ-
хъуапсэр щIалэ цIыкIур гъунэ зи-
мыIэ адэ-анэ лъагъуныгъэм зэры-
хапIыкIым и нэщэнэхэрщ, ар удз 
гъэгъам ещхьу зэрагъафIэрщ, а 
псом и фIыгъэкIэ цIыхуфI къызэ-
ры хэкIынум шэч къызэ ры ту мы-
хьэрщ. Путин Владимиррэ илъэ-
ситIым ит и къуэ цIыкIумрэ зэра-
тепсэлъыхьым укъыщеджэкIэ, 
 Колесниковым и хъэтIым а тIур 
 зэ мыщхь хуэдэущ къызэрыхэ-

щыр. ИтIани, илъагъур итхыж 
 къудейуэ аракъым журналистым, 
Iуэхур зэрыщытыр къыщиIуатэкIэ, 
ар зэрыщытын хуейр пщигъэ гъуп-
щэркъым. Къэралым и лIыщхьэ-
ми езым и бынми я гум щыщIэр 
екIуэкIым къыхепхъуэтыкIыф. 

Литературэ мардэкIэ къапщ-
тэмэ, гушыIэмрэ щIагъыбзэмрэ 
щы куэд Колесниковым и тхэкIэр 
нэхъ зэщхьыр Зощенкэ Михаил и 
«Лолэ цIыкIурэ Минькэ шыррэ» 
Iуэтэжхэрщ. Зощенкэ-балигъым и 
адэ-анэр щыцIыкIуам къызэры-
хущытар игу къигъэкIыжурэ, и 
шып хъумрэ езымрэ гъэсэныгъэ 
зы  хаха щапхъэхэр къеIуэтэж. Ап-
хуэдэ щIы  кIэу тхакIуэм иджы 
имыIэж и адэ-анэм зэрахуэзэшыр 
игу тригъахуэм ещхьщ. Зощенкэ и 
Iуэтэжхэр ин хъуа щIалэ цIыкIум 
къыбгъэдэкIыу тхамэ, Колеснико-
вым ейхэр адэм къыбгъэдокI. Гу-
къэкIыж е литературэ тхыгъэ 
фIэпщ ми, а тIуми къахэщыр «уна-
гъуэкIэ», «сабиигъуэкIэ» зэджэ 
 дуней телъыджитIырщ. А тIур 
зиIэм псори зэриIэрщ. 

Иджыри зы гъэщIэгъуэн! ЩIэ-
ныгъэр щытепщэ пасэрей уна-
гъуэхэм ещхьу, Колесников Анд-
рей-нэхъыщIэм инджылызыбзэкIэ 
фIэ кIа къемыпсалъэ гъэсакIуэ 
къы хуащтащи, щIалэр урысыбзэ-
кIэ яхуэп сэлъэжыркъым. «Ноу»-р 
 нэхъ тыншу къыжьэдокI «нет»-м 

нэхърэ. Едвгъэлъытыт ар урысыб-
зэр нэхъ зыфIэтынш хъуа адыгэ 
сабийхэм! 

Псалъэр тIэщIэкIыу, аргуэру 
анэдэлъхубзэм деж щынэсакIэ, ди 
гъунэгъухэм дезыгъэхъуэпса ви-
деороликым и гугъу дывгъэщI. Зэ-
ры фщIэщи, шэшэнхэм анэдэлъ-
хубзэр я IуэхущIапIэхэми хуиту 
къыщагъэщхьэпэ, абы зрагъэуб-
гъуныр программэ куэдми хагъэ-
хьэ. Бзэм и Iуэху къэхъеиху, анэхэр 
зэрагъэкъуаншэм десэжакъэ-
тIэ?! Зи гугъу тщIы роликыр тезы-
хахэм ар щIагъыбзэу къагъэсэ-
бэпри дигу зрагъэбгъэжащ. 

- НакIуэ, си къуэ, тыкуэным ды-
кIуэн щи, IэфI гуэр къып хуэс щэ-
хунщ, - сабийм йоубзэ лъахъшэу 
етIы сэха, урысыбзэкIэ и къуэм 
зыхуэзыгъазэ «мамэр». 

ЩIалэ цIыкIум абы шэшэныб-
зэкIэ жэуап кърет: 

- Си анэ! Япэрауэ, «магазин»-м и 
цIэр «тыкуэнщ». ЕтIуанэрауэ, папэ 
дапщэрэ къыбжиIа анэдэлъхуб-
зэкIэ укъызэпсэлъэну! Дэ ды шэ-
шэнщи, ди бзэр фIыуэ тщIэн 
 хуейщ. 

Ещанэу роликым къыхохьэ 
«пэжыр зыщIэ» гъуэгурыкIуэр: 

- Мис аращ лIыкIэ узэджэнур! 
Апхуэдэ щIэблэ къытщIэхъуэху, ди 
бзэми ди хабзэми уащIы хуэ шы-
нэжын щыIэкъым. 

Зэрыфлъагъущи, Iуэху пщIыр 
Iуэху мэхъу. Быным цIыху нэгъэса 
къыхэпщIыкIын папщIэ, ар фIыуэ 
плъагъун хуейуэ аркъудейщ. 

Адэ-анэмрэ щIэблэмрэ я зэхуакум щыхупIэ задэ 
дэлъщ сытым дежи. Сабийхэм къэзылъхуахэм 
 къагурымыIуэу, адэ-анэм я бынхэр езыхэм зра-
гъапщэурэ, «зэрыщытын хуейм хуэдэу щымыту» 
къащыхъуу гъащIэр къогъуэгурыкIуэ. А зэхущы-
тыкIэр ткIийуэ шэщIа Iуданэм хуэдэщ, напIэзы-
пIэм зэпычыну хьэзыру. Псом хуэмыдэжу нобэ, 
тхылъ  Iущхэм щIапIыкIа адэ-анэхэмрэ телефо-
нымрэ интернетымрэ игъэса щIэблэмрэ щызэ-
гурымыIуэм. Сыт-тIэ абы шынагъуэу хэлъыр? 
ЦIыхур машинэм хуэдэу гущIыIэ, псэншэ дэхъуа 
техникэм и зыужьыгъуэм, хьэмэрэ нэгъуэщI цIыху 
лIэужьыгъуэ къыдэунэхуауэ  къыдгурымыIуэу 
ара?

САБИЙХЭМРЭ «гаджетхэмрэ» я Iуэхур адэ-анэхэм  
я закъуэ мыхъуу, дохутырхэми лэжьыгъэ хьэлъэ 
 ящыхъуащ. Сыту жыпIэмэ, техникэр цIыкIум зэран 
хуэхъуу, абыхэм дахьэхыIуэурэ тхылъ еджэн, джэ-      
гун, псэлъэн щагъэтыжу жаIэ. Къыхэгъэщыпхъэщи, 
дохутыр псори абыкIэ зэхуэдэу арэзыкъым. 

- Дэ компьютер щыщымыIа, ар щыIэкIэ-псэукIэм 
«зэран» щыхуэмыхъуа лъэхъэнэм дыхалъхуащ. 
Нобэрей щIэблэм «бжьыгъэ абориген» фIащащ щIэ-
ныгъэрылажьэхэм. Ахэр «телефоныр IэщIэлъу къалъ-
хуащ» жыхуаIэ лIакъуэщ. Пэжщ, ахэр зэ Iуплъэ гъуэкIэ 
къызэрыгуэкI сабийщ, нэгъуэщI IэмалкIэ  дунейм 
къытехьауи аракъым. Ауэ ахэр технологием и дунейм 
халъхуащи, нэгъуэщIу псэуфынукъым. Къапщтэмэ, 
езы адэ-анэхэращ сабийм телефон IэщIэ зылъхьэри. 
Абы щхьэусыгъуэ зэхуэмыдэхэр иIэщ: зэран мыхъун, 
теун папщIэ е нэхъ псынщIэу бжэн, псэлъэн, тхэн 
щIадзэн я гугъэу. Апхуэдэ щIыкIэкIэ  сабийм къы-
Iэрыхьа щIэныгъэхэр зыхуэдэр иджыри къэпщытап-
хъэщ. Шэч зыхэмылъыр зыщ - сабийр телефоным нэ-
хъыбэрэ исщ, егъэджакIуэр, гъэса кIуэр къызэры-
дэлажьэм нэхърэ. Аращи, сабийм  балигъ щIымы-     
гъуу, езыр-езыру зигъэсэжу жыпIэ  хъунущ. Зэ 
Iуп лъэгъуэкIэ, ар фIыщ: балигъым и щхьэ Iуэху зэре-
хуэж, сабийр гъыкъым, ныкъуакъуэркъым, езым зе-
гъэсэж, ауэ ныкъусаныгъэ гуэрхэри хэлъщ мы Iуэхум 
- сабийм и ныбжьым къемызэгъ щIэныгъэ куэдыIуэ 
зэуэ къыIэрохьэри, ар хузэмы гъэзахуэу гугъу ире-
гъэхь. КъищынэмыщIауэ,  адэ-анэм я къалэн нэ-
хъыщхьэр ягъэзащIэркъым -  сабийр ирагъаджэр-
къым, ягъасэркъым. Абы къы хэкIыу, ахэр зэпызыщIэ, 
зэрызэрыIыгъ къуэпсхэр  зэпоч, - жеIэ ЩэнхабзэмкIэ 
Москва къалэм дэт къэ рал институтым и лэжьакIуэ 
Фурсовэ Дарье. 

Къапщтэмэ, сабийхэр зэрысабийуэ къэнэжащ, 
цIыхум и щыIэкIэ-псэукIэмрэ щэнхабзэмрэ архъуа-
нэм ирилъэфауэ къыщекIэрэхъуэкI зэманым халъ-
хуащ жумыIэмэ. ДызэвгъэплъэкIыжи, географием-
кIэ дунейпсо къэхутэныгъэхэр щрагъэкIуэкIа лъэ-
хъэнэм сабийхэр кхъухьым ирагъэтIысхьэурэ хым 
траутIыпщхьакъым, машинэ къыщагупсысам сабий-
хэм машинэ къехуэкIыкIэ ящIэу къалъхуу я гугъа-
къым, цIыхур хьэршым щылъэтами, сабийхэр Мазэм 
щрагъэтIысыкIакъым, я щхьэ Iуэху зэрахуэжынщ 
жаIэу… Ауэ иужьрей илъэси 10-м къалъхуахэм теле-
фонымрэ планшетхэмрэ яIэщIэкIыркъым, ахэр джэ-
гуу паркхэм щыплъагъужыркъым. Хьэмэрэ, ар цIыху-
цIэ зиIэм зэрызиужьым (цивилизацэм) къыздихь сыт 
хуэдэ щIэщыгъуэми дызэрыщышынэм и Iэужь? 
Сократ жиIэу щытащ тхыбзэр щIэблэм зэранышхуэ 
зэры хуэхъур. Тхыбзэр къэмыунэху щIыкIэ, цIыхум 
 зэхихыр игу ириубыдэу, IуэрыIуатэу тхыдэр зэIэпа -хыу 
 къэгъуэгурыкIуауэ аращ. Илъэс минитI дэкIы -жауэ 
дегупсысмэ, Сократ зэрыщыуар наIуэ тщохъу. Дэри 
дыщыуэу пIэрэ сабийхэм техникэ зэрыIэщIэ-лъым 
дызэрытешыныхьымкIэ?

Абы теухуауэ психологхэм жаIэр зэтохуэ: сабийр 
цIыху хъун папщIэ щIэныгъэр пытхъахуэурэ Iэрыхьэн 
хуейщ. Ар зригъэзэхуэн, игу ириубыдэн, къыгурыIуэн 
папщIэ, къыкIэлъыкIуэ «Iубыгъуэр» абы хигъэзэ-
гъэфын хуэдэу. Телефоныр куэдыIуэрэ зыIэщIэлъ, 
щIэныгъэ зэщымыщ куэдыIуэ зэуэ къызыIэрыхьэ 
 сабийхэм я психикэм зехъуэж, ар зэтокI. Ахэр иужькIэ 
бгъэсэжыну, еджэкIэ ебгъэщIэжыну гугъу мэхъу. 
Сыту жыпIэмэ, тхылъ ущеджэкIэ уи нэм илъагъу 
 хьэрфхэращ нэгум къыщIэнэр, ар акъылым ире-
зыгъэубыдэр. Ауэ сабийхэм я закъуэ мыхъуу, балигъ-
хэми пачащ я псэлъэным. Зэхуэтхэмэ нэхъ къащтэ. 
ИкIи ар куэдым я гум нэхъ зэрыдыхьэр наIуэщ. 

Биологием ещIэ цIыху лIэужьыгъуэ зыбжанэ: homo 
habilis, homo erectus, homo sapiens, нэгъуэщI хэри. 
Зэрытлъагъущи, эволюцэр мэкIуатэ икIи homo digital 
цIыху лIэужьыгъуэщIэ къэунэхуауэ жыпIэ хъуну 
къыщIэкIынщ. Ар зыкIи къыпхузэтемыгъэувыIэ жыну 
екIуэкI зэхъуэкIыныгъэщ, гаджетхэр ди гъащIэм      
щыщ хъуагъэххэщ. Дэ, «лъэхъэнэжьым» и фIыр 
зыщIэ адэ-анэу щIэм ижь зыщIихуахэм, ди къалэнщ 
щIэблэщIэр зыхалъхуа зэманым къигъэув псэукIэм 
сабийхэр екIуу хэтпIыкIыну, абыхэм я дуней те-
лъыджэр къыдгурыIуэну. 

Ди щхьэр къэдвгъащти, дызыхэмыпсэукIыфыну 
къытщыхъу зэманыжьым щыпсэуа лIы Iущу Къэзано-
къуэ Жэбагъы лIот жиIар? Зэманым декIур лIыфIщ… 
Ар пэжщ. Ди сабийхэр зыхалъхуа зэманым декIуу ара-
щи, абы и Iэужьыр ди нэгу щIэкIыжынщ. Хэт ищIэрэ, 
ды зэса дунейр фIы и лъэныкъуэкIэ ягъэкIуэтэнри 
хэлъщ.

Гъэсэныгъэм теухуауэ нэгъуэщI псалъэжьым жеIэ: 
фи сабийхэр фымыгъасэу, фэ фызэкIэлъыплъыж, 
ахэр фэращ зэщхь хъужынури.

ФЫРЭ  Анфисэ. 

ЩIэблэмрэ 
телефонымрэ

Абы  дегъэпIейтей

щIэпыджэ Замирэ, Чэ рим Мариан-
нэ, Щхьэ щэмыщI Изэ.

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь секретарым и къуэ дзэ 
Джатокъуэ Марьянэ, корректорхэу 
Пхы тIыкI Марие (1, 4-нэ нап.), 
Щоджэн Заирэ (2, 3-нэ нап.).

КомпьютеркIэ газетым и теп лъэр 
ящIащ Ныр Саидэ, Щомахуэ Ма-
рианнэ.

Сурэтхэм елэ жьар Къарей Эли-
нэщ.

Къэрал киноконцерт гъэлъэгъуа-
пIэм иджыблагъэ щекIуэкIащ Кав-
каз Ищхъэрэм и япэ щIалэгъуалэ 
 литературэ-усыгъэ фестивалыр. Ар 
къызэрагъэпэщащ Налшык къалэ 
администрацэм ЩIалэгъуалэ поли-
тикэмкIэ и управленэм, КъБР-м ЩIа-
лэгъуалэм я IуэхухэмкIэ и министер-
ствэм, щIыналъэм и литературэ 
IуэхущIапIэхэм. 

- КЪЭБЭРДЕЙ-Балъкъэрым и хьэ-
щIэ хэр фыкъыдогъэблагъэ! Литера-
турэ фестивалым и программэр 
щIэщы гъуэ, гъэщIэгъуэн фщыхъуну 
догугъэ. Нэхъыщхьэращи, Кавказ 
Ищхъэрэм и щIалэгъуалэм я дежкIэ 
абы мыхьэ нэшхуэ иIэщ. Творческэ 
ехъулIэныгъэхэр фиIэну сыныво-
хъуэхъу! Гуапагъэм щыщ Iыхьэ дэт-
хэнэми здэфхьыну си гуапэщ! - жиIащ 
 КъБР-м ЩIалэгъуалэм я IуэхухэмкIэ и 
министерствэм и къудамэм и унафэщI 
МафIэдз Линэ. 

Зэхыхьэр ирагъэкIуэкIащ «Пушкин - 
молодость России» къыхуеджэны-
гъэм щIэту. Ар къызэрагъэпэщащ 
урыс усакIуэ цIэрыIуэр къызэралъхурэ 
илъэс 225-рэ зэрырикъум и щIыхькIэ. 
ЩIалэгъуалэр урыс литературэм и 
классикым и усэхэм къеджащ. Дэт-
хэнэми зыкъигъэлъэгъуэным хухаха 
дакъикъищым къриубыдэу жюрим 

къипщытащ ныбжьыщIэхэм я актёр 
Iэзагъэмрэ усэ къеджэкIэмрэ. 

Воронеж къикIа усакIуэ Макаренкэ 
Семён литературэ зэгухьэныгъэм 
илъэс зыбжанэ хъуауэ хэтщ. Абы зэры-
жиIэмкIэ, фестивалыр зэпеуэ къудей-
къым, цIыху псоми ягу удэмыхьэфми, 
атIэ уи Iэзагъэм щыхэбгъахъуэ, уи зэ-
фIэкIыр къэппщытэжынымкIэ зэхыхьэ 
щхьэпэщ. 

КъызэгъэпэщакIуэхэм фестивалым 

хэтынухэр зэпэIэщIэу къыхахащ. Абы 
илъэс 14-м щыщIэдзауэ илъэс 35-рэ 
зи ныбжь цIыху 40 пхыкIащ. НэхъыщIэ 
дыдэу фестивалым хэтар илъэс 14 зи 
ныбжь усакIуэ Омаровэ Мариещ. Одэ 
псевдинимыр зей хъыджэбзым жиIащ 
зэрыцIыкIурэ и нэгу щIэкIхэр, игу ды-
хьэ Iуэхугъуэхэм теухуахэр тхы лъым-
пIэ напэм къызэрыщигъэлъэгъуэжыр. 

Фестивалым и къэпщытакIуэ гупым 
зэпеуэм кърикIуахэр зэхалъхьэжащ. 
Абы щытекIуащ Дагъыстэн Республи-
кэм щыщ, илъэс 20 зи ныбжь Тайма-
зов Таймаз. 

- Си усэхэм лъабжьэ яхуохъу гъа-
щIэм сызрихьэлIэ Iуэхухэр. Мыпхуэдэ 
фестивалхэмрэ литературэ зэпеуэ-
хэмрэ сыт щыгъуи сфIэфIщ. Зэпеуэ 
къудей мыхъуу, ахэр зэныбжьэгъухэм 
я зэхыхьэу къызолъытэ. 

ЩIалэгъуалэм егъэджэныгъэ лек-
цэхэр къыхузэрагъэпэщащ, Налшык 
къалэм, Шэджэм аузым, Гуэл Щхъуа-
н тIэхэм, Балъкъэр Ипщэм зыплъы-
хьакIуэ яшащ. Мечиев Кязим и цIэр 
зезыхьэ НыбжьыщIэ библиотекэм, 
ЩоджэнцIыкIу Алий и фэеплъым деж 
щIалэгъуалэм я зэхыхьэхэр щекIуэ-
кIащ. НыбжьыщIэ театрым къыщы-
зэрагъэпэщащ Пушкиным и балыр.

ТЕКIУЖЬ  Заретэ.
Сурэтхэр  Къарей  Элинэ  трихащ.

Литературэ-усыгъэ фестиваль

къипщытащ ныбжьыщIэхэм я актёр хэтынухэр зэпэIэщIэу къыхахащ. Абы

Ди республикэм зыгъэпсэхуакIуэ, нэ-
гузегъэужьакIуэ къакIуэхэм я бжы-
гъэм къызэрыхэхъуэм къыхэкIыу, 
Къэбэрдей-Балъкъэрым и турист Iэна-
тIэм, абы пыщIауэ лажьэу цIыхухэм 
Iуэхутхьэбзэ яхуэзыщIэ IуэхущIа-
пIэхэм, санаторэхэмрэ курортхэмрэ я 
куэдагъыр илъэс къэс нэхъыбэ мэхъу. 

ПСАЛЪЭМ папщIэ, дызэрыт илъэсым и 
мазийм къриубыдэу туристу мелуанрэ 
мин 260-рэ ди щIыналъэм щыIащ. Ар 
процент 14,5-кIэ нэхъыбэщ нэгъабэ и 
апхуэдэ зэманым елъытауэ.

Иужьрей илъэситхум Къэбэрдей-Балъ-
къэрым зыщызыгъэпсэхуну къакIуэхэм я 
куэдагъым хуэди 2,5-м щIигъукIэ къыхэ-
хъуащ. Абыхэм я нэхъыбэр ику иту тхьэ-
махуэм нэблагъэкIэ ди деж къыщызэто-
увыIэ икIи ди хьэщIэщхэм зыщрагъэтхын 
щыщIадзэр бгым лыжэкIэ къыщыбжыхь 
хъу зэманым и къэсыгъуэм ирихьэлIэущ 
е гуфIэгъуэ, зыгъэпсэхугъуэ махуэхэрщ. 
Ауэ мы гъэм гъэмахуэми хьэщIэ куэд 
дыдэ щыIащ. 

Къэбэрдей-Балъкъэрым и туризм Iэна-
тIэм пыщIа IуэхущIапIэхэм я куэдагъым 
хуэдищкIэ хэхъуащ икIи нобэкIэ абыхэм я 
бжыгъэр 380-м ноблагъэ. Ди республи-
кэм и курортхэм къэкIуэну хуейхэм я бжы-
гъэм зэрыхэхъуэм и фIыгъэкIэ, шэч 
хэмылъу, туризм, санаторэ-курорт Iэна-
тIэхэми хэхъуэ нэхъыбэ яIэ хъуащ. 

ТОМЭКЪУЭ  Iэдэм.

Мазийм къриубыдэу цIыху мелуаным щIигъу

Эстетическэ гимнастикэм-
кIэ федерацэм и кубокыр 
къэхьыным хуэунэтIа зэхьэ-
зэхуэ зэIуха Геленджик къа-
лэм иджыблагъэ щекIуэ-
кIащ. Абы хэтащ Урысей 
Ипщэм и щIыналъэхэм ящы-
щу 7-м я спортсмен 350-рэ, я 
ныбжькIэ илъэси 8 - 10-м 
 къриубыдэу. 

Къэбэрдей-Балъкъэрым и 
пщIэр яIэту зэхьэзэхуэм щы-
Iащ Нарткъалэ и «Iуащхьэма-
хуэ-Гуащэ цIыкIухэр» коман-
дэр икIи ещанэ увыпIэр абы 
къыщихьащ.

Зэпеуэшхуэм зэрыхэтам, я 
Iэзагъым зэрыхагъэхъуам 
къыдэкIуэу, Дыгурлы Дианэ, 
Къардэн Алия, Понэж Сами-
рэ, Темыркъан Лилие, Зыхьэ 
Аделинэ, Дулатовэ Сабинэ, 
Мэкъушэ Тамилэ сымэ щIыхь 
тхылъхэмрэ медалхэмрэ къра-
тащ, саугъэтхэри щIыгъуу. 

ТОМЭКЪУЭ  Iэдэм.

Гуащэ
цIыкIухэр

Тэрч щIыналъэ админи-

страцэм и унафэщI Хъущт 
Аслъэнбий зыщигъэгъуэ-
защ «Къалэ псэу кIэр егъэ-
фIэкIуэн» лъэпкъ пэхуэщIэм 
хыхьэу Курп Ищхъэрэм 
 (Къаншыуей) щаухуэ сквер 
цIыкIум ехьэлIа лэжьы-
гъэхэр зэрекIуэкIым.

ЗЭIУЗЭПЭЩ ящI щIыпIэм 
метр зэбгъузэнатIэ 2799-рэ 
еубыд икIи абы трагъэкIуэдэ-
нущ сом мелуани 2-рэ мин 
860-рэ. Лэжьыгъэхэр ира-
гъэжьащ дызэрыт илъэсым и 
мэлыжьыхьым. ИджыпстукIэ 

Урысей Федерацэм и ДОСААФ-м и щIына-
лъэ къудамэу Къэбэрдей-Балъкъэрым 
щыIэм иригъэкIуэкIа лэжьыгъэхэр къыща-
пщытэж, ДОСААФ-м и съездым хэтыну Мэз-
куу ягъэкIуэну лIыкIуэхэр къыщыхах зэIу-
щIэ иджыблагъэ Налшык къалэм щызэха-
шащ. Абы кърагъэблэгъащ цIыху 25-рэ. 

IУЭХУМ теухуауэ зэIущIэм къыщыпсэлъащ 
щIыпIэ ДОСААФ-м и унафэщIым и къалэнхэр 
пIалъэкIэ зыгъэзащIэ Евгъэжьыкъуэ Хьэсэн. 
IуэхущIапIэм блэкIа пIалъэм зэфIигъэкIахэм 

арэзы утехъуэ хъуну къалъытащ кърихьэлIа-
хэм.

Апхуэдэуи зэIущIэм щыхахащ щIыпIэ 
 ДОСААФ-м и советымрэ президиумымрэ хэ-
гъэхьэнухэр. Абы нэмыщI, УФ-м и ДОСААФ-м 
и 7-нэ съезду мы гъэм дыгъэгъазэм Мэзкуу 
щекIуэкIынум Къэбэрдей-Балъкъэрым и лIы-
кIуэхэу хэтыну къагъэлъэгъуащ Евгъэжьыкъуэ 
Хьэсэнрэ Дзэлыкъуэ щIыналъэм щыIэ къуда-
мэм и унафэщI Къардэн Муратрэ.

ШЭКЭМ  Виктор.

асфальтыр зытралъхьамрэ 
лъэс лъагъуэу хашамрэ зэхэту 
метр зэбгъузэнатIэ 562-рэ 
 мэхъу. Хадэ цIыкIум тетIыс-
хьэпIэ гъэщIэрэщIахэр ира-
гъэуващ, иджырей уэзды-
гъэхэр щыпадзащ, сабийхэм 
я джэгу пIэр, хъыринэри хэту, 
къыхагъэщхьэхукIащ.

ПэхуэщIэм къызэрыщыгъэ-

лъэгъуамкIэ, метри 180-рэ зи 
кIыхьагъ къэухьхэр ихъурея-
гъкIэ щагъэувынущ, къэкIы-
гъэ щхъуантIэхэр щагъэтIысы-
нущ. Лэжьыгъэ псори зэ-
фIэкIмэ, къаншыуейдэсхэм 
зыщагъэпсэхун, щызэдэуэр-
шэрын щIыпIэ дахэ яIэ хъу-
нущ.

КЪАН  Алим.

ДОСААФ-м  и  лIыкIуэхэр  къыхах

«Дарим улыбку» псапащIэ 
Iуэхугъуэм хыхьэу Урысей 
Федерацэм, Белоруссием, 
Узбекистаным, Тыркум я хи-
рург цIэрыIуэхэм зи нэпкъ-
пэпкъхэм сэкъат иIэ сабий-
уэ 40-м операцэхэр Къэбэр-
дей-Балъкъэрым щыхуа-
щIащ.

ОПЕРАЦЭХЭР езыгъэкIуэ-
кIа хирургхэм я пашэу щытащ 
«Дарим улыбку» псапащIэ 
фондым и тхьэмадэ, дуней 
псом щыцIэрыIуэ жэрдэм-
щIакIуэ икIи спортсмен лъэщ, 
шэшэн щIалэ Баиев Хьэсэн. 
ПсапащIэ Iуэхугъуэр щекIуэ-
кIар Республикэ сабий сыма-
джэщырщ, пщэдджыжьым 
къыщыщIэдзауэ жэщ хъуху-
кIэ лэжьащ замыгъэпсэхуу.

«Си гуапэу къыхэзгъэщы-
нут операцэхэр щекIуэкIа 
пэшыр иджырей медицинэ 
оборудованэхэмрэ Iэмэ псы-
мэхэмкIэ къызыхуэтыншэу 
къызэрызэгъэпэщар», - жи-
Iащ Башкирием и Къэрал 
 медицинэ университетым 
нэпкъ пэпкъым еIэзэ хирург-
хэр IэщIагъэм щыхуагъэ-
хьэзыр и кафедрэм и 
унафэщI Гричанюк Дмитрий. 

«Ущылэжьэну фIы дыдэщ. 
Япэм щыIам елъытауэ, сыма-
джэщыр хъарзынэу зэра-
гъэпэщыжащ. ЗэрыжаIэу, 
ме дицинэ Iэмэпсымэу щIэ-
мыт щыIэкъым. Апхуэдэ щы-
тыкIэм и фIыгъэкIэ Iэмал 
диIэщ мыпхуэдэ псапащIэ 
Iуэхугъуэшхуэ Къэбэрдей- 
Балъкъэрым щедгъэкIуэкIы-

ну», - къыхигъэщащ Баиев 
Хьэсэн. 

Операцэ ящIыну къыхахат 
сабий 50-м нэблагъэ, зи 
нэпкъпэпкъкIэ гуныкъуэгъуэ 
зиIэхэр: тхьэкIумэкIыхь Iупэу 
къалъхуахэр, жьэ кIуэцI, тэ-
макъ узхэр зыпкърытхэр, нэ-
гъуэщIхэри. Ди гъунэгъу рес-
публикэхэм къикIахэри яхэ-
тащ. НобэкIэ 40-м операцэ 
зэхуэмыдэхэр хуащIащ.

Статистикэм къызэригъэ-
лъагъуэмкIэ, сабий мин бжы-
гъэм тхьэкIумэкIыхь Iупэ 
зиIэу къахэкIыр зы закъуэщ 
икIи хэмытIасэ щIыкIэ пасэу 

операцэ ар ящIу щытмэ, школ 
кIуэгъуэм ирихьэлIэу уIэгъэр 
хэгъуэщэжынущ. IэщIагъэлI-
хэр сабий цIыкIухэм йоIэзэ, я 
Iупэхэр, жьэ кIуэцIхэр зэры-
щытын хуейм, хуиту псэлъэ-
фын, шхэфын хуэдэу ягъэ-
хъуж.

ПсапащIэ Iуэхугъуэм хыхьэ 
мыпхуэдэ операцэхэм щхьэ-
кIэ дохутырхэм пщIэ къыIа-
хыркъым: нэпкъпэпкъым 
елэжь хирургхэм, психолог-
хэм, логопедхэм, анастезио-
логхэм я зыгъэпсэхугъуэ ма-
хуэхэм зыкъыдагъахуэ сабий-
хэм сэбэп яхуэхъун папщIэ.

Мы Iуэхугъуэр Къэбэрдей-
Балъкъэрым етIуанэу щекIуэ-
кIащ икIи абы къриубыдэу 
щIыналъэм и дохутырхэми Iэ-
мал ягъуэтащ операцэхэр 
зэрекIуэкIым кIэлъыплъыну, 
я Iэзагъым хагъэхъуэну, ме-
дицинэм нобэ щыпэрыт щIэ-
ныгъэхэм зыщагъэгъуэзэну. 

«Дэ тфIэхьэлэмэту дыкIэ-
лъоплъ дуней псом щыцIэ-
рыIуэ IэщIагъэлIхэм я лэжьэ-
кIэм икIи зыдогъащIэ иджы-
рей щIэныгъэхэр къызэра-
гъэсэбэп щIыкIэр. Ахэр 
са бийхэм зэреIэзэр плъагъу-
ну куэд и уасэщ», - жиIащ Рес-
публикэ сабий сымаджэщым 
и хирургие къудамэм и уна-
фэщI Индрокъуэ Светланэ. 

 «Дарим улыбку» псапащIэ 
Iуэхугъуэм хэт дохутырхэр: 
Давлетшинэ Наиля, Грича-
нюк Дмитрий, Мазлаковэ Ри-
тэ, Алъхъэс Сюзаннэ, Осмаев 
Умар, Эркочен Али Риза, Ак-
даг Уэсмэн, Дэбагъуэ Олег, 
Ражаматов Темур, Думенкэ 
Евгение, Байжуманов Арман, 
Дзицоев Ахсарбэч, Джанибе-
ковэ Iэсият, Актиевэ Розэ, 
Дворовских Иринэ, Яценкэ 
Маргариттэ сымэщ. Абыхэм 
ядэIэпыкъуащ республикэ са-
бий сымаджэщым и IэщIа-
гъэлIхэр. 

ХЬЭЩЫКЪУЕЙ  Олег.

НыбжьыщIэхэм йоIэзэ

ну», - къыхигъэщащ Баиев операцэ ар ящIу щытмэ, школ 

Псынэдахэ и «Родник»-м «Тэрчым» бжьыпэр куэдрэ 
щригъэIыгъакъым Къэбэрдей-Балъкъэрым футболым-
кIэ и гъэмахуэ чемпионатым щекIуэкI зэхьэзэхуэм. 

ЯПЭЩIЫКIЭ, ягъэIэпхъуауэ щыта зэIущIэр бэрэжьей 
 кIуам Бабугент щрагъэкIуэкIри, Дзэлыкъуэ щIыналъэм 
икIахэм зэпеуэм пашэныгъэр щаубыдыжащ, «Логоваз»-р 
бжыгъэшхуэкIэ, 3:0-у, хагъащIэри. КъыкIэлъыкIуэу, ма-
хуищ дэкIри, ар я хьэрхуэрэгъу нэхъыщхьэм и деж, Тэрч 
 къалэм щыIэу, щыщIагъэбыдэжащ.

Куэд щыгугъырт «Тэрчымрэ» «Родник»-мрэ я зэпэ-
щIэтыныгъэр гуащIэ хъуну. Апхуэдэуи щытащ. АрщхьэкIэ 
Псынэдахэ икIахэр нэхъ лъэщащ икIи, хэгъэрейхэр 2:0-у 
 хагъащIэри, мы гъэм Къэбэрдей-Балъкъэрым и чемпион 
хэт хъунуми псоми наIуэ щащIа хуэдэщ. ФIэщщIыгъуейщ 
къэнэжа джэгугъуиплIым джылахъстэнейдэсхэр Дзэлы-
къуэ районым и командэ нэхъыщхьэм лъэщIыхьэжыфыну. 
Тэрч къалэм щыIэу абыхэм иджы къызэрыхагъэщIари 
хэплъхьэжмэ, гугъэ лей щIыщыIэн зэкIэ тлъагъуркъым. 

Джылахъстэнейм щыщхэр иджы зыщIэбэнын хуейр 
иджыпсту здэщыт етIуанэ увыпIэр зэрамыутIыпщынуращ. 
АбыкIэ я хьэрхуэрэгъу лъэщщ иужь зэIущIэхэм къы-
щыпэщIэувахэр бжыгъэшхуэ защIэкIэ хэзыгъащIэ Алътуд и 
«Искра»-р. Турнир таблицэм набдзэгубдзаплъэу ухэплъэмэ 
уолъагъу а тIум зэрызэхагъэкIынур хэт дыжьын медалыр 
Iэрыхьэнуми, хэт домбеякъыр къыхуэнэнуми. ЕплIанэ 
увыпIэм щыт «Малка»-р абыхэм я зэхуэку къыдыхьэфыну 
къыщIэкIынукъым очко пщыкIузкIэ къазэрыкIэрыхум 
къыхэкIыу.

Медалхэр зыIэрыхьэнур наIуэми, иджыри зэхэкIакъым 
гуп нэхъыщхьэр зыбгынэну шынагъуэ зиIэхэр. Иджып-
стукIэ зи Iуэхухэр хэплъэгъуэ дыдэр иужь увыпIэм куэд щIа-
уэ щыт «Урожайнэ» командэращ. Абы зэрыщхьэщыкIышхуа 
щыIэкъым къыщхьэщыт увыпIищыр зыIыгъ «Шэрджэс», 
«Шэрэдж», «Лашынкъей» командэхэр. Къэнэжа джэгу-
гъуи плIыр абыхэм къагъэсэбэпын хуейщ щытыкIэ гугъум 
къикIын папщIэ. 

АдэкIэ фыщыдгъэгъуэзэнщ Къэбэрдей-Балъкъэрым 
футболымкIэ и чемпионатым и иужьрей джэгугъуэм къри-
кIуа бжыгъэхэм. Мис ахэр: «Шагъдий» (Зеикъуэ) - «Шэр-
джэс» (Шэджэм) - 6:1, «Шэрэдж» (Старэ Шэрэдж) - «Акъ-
бащ» (Акъбащ Ищхъэрэ) - 2:5, «Малка» (Малкэ) - «Ис-
лъэмей» (Ислъэмей) - 2:2, «Тэрч» (Тэрч) - «Родник» (Псынэ-
дахэ) - 0:2, «Спартак-Д» (Налшык) - «Урожайнэ»  (Терекскэ) 
- 9:1. 

КъыкIэлъыкIуэ джэгугъуэр дызыхуэкIуэ щэбэтымрэ тхьэ-
махуэмрэ зэхэтынущ. А махуэхэм зэIущIэнущ: жэпуэгъуэм 
и 5-м - «Ислъэмей» - «Шэрэдж», «Акъбащ» - «Псыгуэнсу», 
«Лашынкъей» - «Шагъдий»; жэпуэгъуэм и 6-м - «Искра» - 
«Спартак-Д»,  «Урожайнэ» - «Тэрч», «Родник» - «Малка», 
«Шэрджэс» - «Логоваз»  командэхэр. 

ХЬЭТАУ  Ислъам.

Къэбэрдей-Балъкъэрым футболымкIэ и гуп нэхъыщхьэм 
зэхьэзэхуэр зэрыщекIуэкIыр

Командэхэр

1.
2.
3.
4.
5.
6.
7.

9.
10.
11.
12.
13.
14.

«Родник» 
«Тэрч»
«Искра»
«Малка» 
«Ислъэмей»
«Логоваз»
«Шагдий»
«Спартак-Д» 
«Псыгуэнсу»
«Акъбащ»
«Лашынкъей»
«Шэрэдж»
«Шэрджэс»
«Урожайнэ»

Псынэдахэм зеIэтыж

Лэскэн щIыналъэм 
хыхьэ Анзорей къуажэм 
иджыблагъэ пэкIу ще-
кIуэкIащ. Ар теухуауэ 
щытащ дзэ Iуэху хэхам 
хэтхэм я сквер цIыкIу абы 
къыщызэIуахыным.

ПЭКIУМ кърихьэлIащ 
дзэ Iуэху хэхам хэтахэр, 
абы хэкIуэдахэм я Iыхь-
лыхэр, щIыналъэ админи-
страцэм и унафэщI Инжы-
жокъуэ Сэфарбий, къуажэ 
администрацэхэм я тхьэ-
мадэхэр, къэралым Iэщэ-
кIэ зэщIэузэда и къарухэм 
я лIыкIуэхэр, хабзэхъумэ 
IэнатIэхэм щылажьэхэр, 
«Хэкум и хъумакIуэхэр» 
щIыналъэ фондым и 
унэтIакIуэхэр, юнармейц-
хэр, нэгъуэщIхэри. 

Инжыжокъуэ Сэфарбий 
къызэхуэсахэм защыхуи-
гъазэм къыхигъэщащ, уи 
Хэкур пхъумэжыныр къа-
лэн къудей мыхъуу, абы 
щIыхьышхуэ зэрыпылъыр, 
пщIэшхуэ зэриIэр. 

«Дзэ Iуэху хэхам хэкIуэ-
дахэр тщымыгъупщэныр, 
нобэ абы щыIэ ди щIа-
лэхэм защIэдгъэкъуэныр, 
лIыхъужьхэм я унагъуэхэм 
дадэIэпыкъуныр ди къа-

лэн нэхъыщхьэщ», - къы-
хигъэщащ Инжыжокъуэм. 

Апхуэдэуи абы жиIащ 
щIыналъэм щыпсэу щIэб-
лэр хэкупсэу къэгъэхъу-
ным мы сквер цIыкIур 
хуэщхьэпэну, Хэкур зы-
хъумахэм я фэеплъу, зэ-
къуэтыныгъэм и нэщэнэу 
ар щытыну зэрыщыгу-
гъыр.

ПэкIум кърихьэлIахэр 
дзэ Iуэху хэхам хэкIуэда-
хэм яхуэщыгъуэу дакъи-
къэкIэ щыму щытащ, 
иужькIэ СВО-м хэтхэм я 
лIыхъужьыгъэмрэ хахуа -
гъэмрэ я фэеплъу ягъэу-
вам удз гъэгъахэр тралъ-
хьащ.

Фэеплъыр зэрыт скве-
рыр зэIузэпэщ ящIу плит-
кэхэр иралъхьащ, тетIыс-
хьэпIэхэр ирагъэуващ, 
цIыху хэм зыщагъэпсэхун 
щIыпIэхэри къыхагъэ-
щхьэ хукIащ.

ТАМ  Заур. 

ЛIыхъужьхэм
я  фэеплъ

Къэбэрдей-Балъкъэр Республикэм ЩэнхабзэмкIэ и минис-
терствэр лэжьыгъэм и ветеран, Урысей Федерацэм щэнха-
бзэмкIэ щIыхь зиIэ и лэжьакIуэ Байсултановэ (Энеевэ) 
Хьэлимэт Мэхьмуд и пхъум хуогузавэ абы и щхьэгъусэ Бай-
султанов Амаш Шамсудин и къуэр дунейм зэрехыжам 
къыхэкIыу.

Къэбэрдей-Балъкъэр Республикэм и Парламентым и де-
путатхэмрэ КъБР-м и Парламентым и Аппаратым и 
лэжьакIуэхэмрэ КъБР-м и Парламентым РеспубликэмкIэ и 
Советым и 1 зэхуэсыгъуэм и депутату щыта Шыбзыхъуэ 
 Замир Хьэсэн и къуэм и Iыхьлыхэмрэ благъэхэмрэ яхуогуза-
вэ ар дунейм зэрехыжам къыхэкIыу.

Къэбэрдей-Балъкъэр Республикэм и Парламентым и де-


